
Introduzzjoni

Illum il-ġurnata, id-dokumenti tal-identità huma 
għodda essenzjali biex jistabbilixxu u jikkonfermaw 

l-identità legali ta’ individwu fis-soċjetajiet moderni. 
L-istess dokumenti jiffaċiltaw ukoll diversi attivitajiet 
bħalma huma l-ftuħ ta’ kont bankarju, l-ivvjaġġar, 
l-impjieg, u l-aċċess għal servizzi essenzjali.

L-għeruq tas-sistema moderna tad-dokumenti tal-
identità jmorru lura lejn is-seklu 19 u l-bidu tas-seklu 
20, meta diversi gvernijiet irrikonoxxew l-importanza li 
jkollhom mezz li jistgħu joqogħdu fuqu biex jivverifikaw 
l-identità ta’ individwu għal għanijiet ta’ governanza, 
infruzar tal-liġi, tassazzjoni, kontrolli ta’ immigrazzjoni 
u servizzi pubbliċi. Dawn il-bżonnijiet xprunaw lil 
pajjiżi biex jimplimentaw sistemi ta’ identifikazzjoni 
uffiċjali biex bihom jindirizzaw il-bżonn dejjem jikber ta’ 
identifikazzjoni u dokumentazzjoni preċiżi taċ-ċittadini 
tagħhom.

Fis-soċjetà attwali, għall-immigranti, id-differenza 
bejn li jkollhom jew ma jkollhomx id-dokumentazzjoni 
xierqa, tista’ tħalli effett sinifikanti fuq il-ħajja ta’ kuljum 
tagħhom.

Fuq naħa waħda, huwa ċar u evidenti li l-fatt li tkun 
dokumentat kif xieraq huwa kruċjali u jiddetermina 
d-drittijiet u l-privileġġi li bħala individwu jkollok aċċess 
għalihom. Dan jaffettwa wkoll il-livell ta’ sigurtà u 
stabbiltà tiegħek.

Min-naħa l-oħra, in-nuqqas ta’ dokumentazzjoni 
ta’ identità jippreżenta spettru ta’ sfidi, li jinfirex minn 
inkonvenjenzi żgħar għal riperkussjonijiet gravi. Il-fokus 
ta’ dan ir-rapport huwa esplorazzjoni tad-diffikultajiet 
marbuta mad-dokumentazzjoni ta’ ċittadini minn pajjiżi 
terzi residenti f’Malta, u jinkludi ħarsa ġenerali tal-isfidi 
u l-konsegwenzi marbuta magħhom.

Sabiex nilħqu dan, se nibdew billi neżaminaw il-
kawżi fundamentali tal-immigrazzjoni f’Malta. Wara, 
se nħarsu mill-qrib lejn ir-rekwiżiti speċifiċi tad-
dokumentazzjoni u l-isfidi li tipi differenti ta’ immigranti 
f’Malta jiffaċċjaw. Qabel nirrakkomandaw xi punti, 
se nixħtu dawl fuq ix-xkilijiet partikolari li l-individwi li 
qed ifittxu protezzjoni internazzjonali f’Malta jsibu ma’ 
wiċċhom.

Barra minn hekk, huwa importanti li nirrikonoxxu 
li dan ir-rapport jinkorpora intuwizzjonijiet miġbura 
mill-komunitajiet ta’ immigranti residenti f’Malta, li 
qasmu esperjenzi diretti li wasslu għall-kontenut ta’ 
dan ir-rapport ippreżentat. Għalhekk, xi informazzjoni 
ppreżentata f’dan ir-rapport jista’ ma jkollhiex 
referenza jew sors speċifiku imma tirrifletti xenarju 
realistiku tal-isfidi ffaċċjati minn ċittadini ta’ pajjiżi terzi 
f’Malta. 

1.1 Il-kuntest

Matul l-aħħar għaxar snin, Malta esperjenzat tkabbir 
notevoli fil-popolazzjoni, b’żieda ta’ madwar 

100,000 individwu. Skont l-aħħar statistika maħruġa 
mill-Uffiċċju Nazzjonali tal-Istatistika, il-popolazzjoni fl-
2012 kienet ta’ 422,509, waqt li sal-2021 din telgħet 
għal 520,971.

Il-migrazzjoni netta f’Malta annwalment

Figura 1: Il-migrazzjoni netta f’Malta annwalment

Il-figuri tal-2020 u l-2021 jirriflettu l-miżuri meħuda 
globalment minħabba l-pandemija tal-COVID-19. 
Madankollu, dawn il-figuri jindikaw ċaqliqa demografika 
sinifikanti f’perjodu relattivament qasir, u jenfasizzaw 
in-natura dinamika tad-dinamiċità tal-popolazzjoni 
f’Malta.

1. Il-kawzi tal-immigrazzjoni f’Malta

Data miċ-ċensiment tal-2021 turi li l-ammont ta’ 
barranin residenti f’Malta huwa ta’ 115,449 – żieda ta’ 
ħames darbiet fuq l-għadd tal-istess demografija fl-
2021, li kien ta’ 20,289.

Ċittadini barranin f’Malta

Figura 2: L-ammont total ta’ ċittadini Ewropej f’Malta

L-ammont ta’ ċittadini minn pajjiżi terzi minn pajjiżi 
mhux Ewropej jirrappreżenta 9.25% tal-popolazzjoni 
Maltija.

Meta teskludi ċ-ċittadini ġejjin mir-Renju Unit, il-
popolazzjoni ta’ ċittadini minn stati mhux membri tal-
UE li jeħtieġu permess biex jaħdmu f’Malta hija ta’ 
48,066. L-akbar ammont ta’ ċittadini mhux Ewroprej 
huwa taċ-ċittadini Indjani (7,764), segwit minn dak tal-
Filippini (7,571).



Total ta’ TNCs, inklużi pajjiżi tal-UE mhux membri 
(eskluż ir-Renju Unit)

Figura 3: L-ammont totali ta’ ċittadini minn pajjiżi terzi f’Malta

Il-migrazzjoni għandha diversi kawżi. Il-graff f’figura 4 
turi d-diversi kawżi perċentwalment.

Kawżi tal-Migrazzjoni f’Malta

 
Figura 4: Il-kawżi ta’ immigrazzjoni f’Malta

Fis-sezzjoni li jmiss, se niflu kull kategorija u nispjegaw 
għaliex individwi jemigraw lejn Malta għar-raġunijiet 
mogħtija f’Figura 4.

1.2 Raġunijiet ekonomiċi
L-immigrazzjoni għal raġunijiet ekonomiċi, ilha tikber 
matul l-aħħar snin minħabba li l-pajjiż għandu domanda 
dejjem tikber għal professjonisti b’ħiliet għoljin f’industriji 
varji.

Għalhekk, Malta għandha waħda mir-rati l-aktar 
baxxa ta’ qgħad fl-Unjoni Ewropea, u matul dawn 
l-aħħar snin kellha tnaqqis konsistenti f’kull faxxa ta’ età 
u kategorija. Waqt li nkiteb dan ir-rapport, ir-rata ta’ 
qgħad f’Malta kienet ta’ 3.5%.

Figura 5: Ir-rata ta’ qgħad f’Malta mill-1991 sal-2023

Migrazzjoni bħal din taffettwa kemm lil ċittadini mill-UE, 
kif ukoll lil ċittadini minn barra l-UE. Fil-fatt, ċittadini ta’ 
stati membri barra mill-UE ħafna drabi jemigraw lejn 
Malta minħabba li jkunu qed ifittxu opportunitajiet ta’ 
xogħol aħjar u livell ta’ għajxien ogħla.

Min-naħa l-oħra, minkejja li l-pagi f’Malta huma 
relattivament inqas minn ta’ dawk ta’ stati membri tal-
UE, ċittadini tal-UE jagħżlu li jmorru Malta minħabba 
fatturi oħra, bħal pereżempju għoli tal-ħajja aktar 
baxxa u klima aktar favorevoli.

Il-graff f’Figura 6 turi l-paga minima ta’ Malta 
mqabbla ma’ dik ta’ Stati Membri oħrajn tal-UE bejn 
l-2013 u l-2023.

Figure 6: Pagi minimi f’Jannar 2013 u Jannar 2023

1.3 L-edukazzjoni
Matul is-snin, Malta saret destinazzjoni aktar u aktar 
attraenti għal studenti internazzjonali li qed ifittxu 
edukazzjoni ta’ livell għoli. Il-popolarità tal-edukazzjoni 
ta’ Malta, kif ukoll l-attrazzjoni tagħha hija minħabba 
r-raġunijiet li ġejjin.

Il-miżati għat-tagħlim, meta mqabbla ma’ ta’ pajjiżi 
oħrajn Ewropej, huma relattivament affordabbli.

Barra minn hekk, studenti minn stati membri oħrajn 
tal-UE jistgħu jkunu eliġibbli għal boroż ta’ studju u 
opportunitajiet oħrajn ta’ finanzjament li wkoll jgħinu 
l-affordabbiltà tal-istudju f’Malta.

Malta għandha wkoll sistema ta’ edukazzjoni 
żviluppata tajjeb b’firxa ta’ programmi akkademiċi, 
degrees, u korsijiet li huma rikonoxxuti globalment.

Malta hija waħda minn żewġ pajjiżi li għandha 
l-Ingliż bħala lingwa uffiċjali (flimkien mal-Irlanda): dan 

ifisser li ċittadini tal-UE jistgħu jemigraw lejn Malta u 
jibqgħu hemmhekk sakemm jitgħallmu l-Ingliż mingħajr 
bżonn ta’ viża.

1.4 Il-protezzjoni internazzjonali
Il-migrazzjoni tista’ tkun ukoll xprunata minn instabbiltà 
politika, persekuzzjoni u kunflitt. Matul dawn l-aħħar 
snin, il-gżejjer Maltin taw protezzjoni lil ħafna refuġjati 
kif ukoll persuni li qed ifittxu ażil wara li ħarbu mill-pajjiż 
ta’ oriġini tagħhom minħabba l-kwistjonijiet imsemmija.

Wasliet bil-baħar kull sena f’Malta

Figura 7: Wasliet bil-baħar annwali f’Malta

Il-pajjiżi ta’ oriġini bl-akbar ammont ta’ ċittadini li jaslu 
Malta bil-baħar jidhru fil-graff hawn isfel:

Wasla bil-baħar l-ogħla pajjiżi ta ‘oriġini

Figure 8: Wasliet bil-baħar skont il-pajjiż ta’ oriġini bl-akbar 
ammont ta’ ċittadini 

Sa Mejju tal-2023, meta nkiteb dan ir-rapport, 
Malta laqgħet 92 persuna li waslu bil-baħar, ċifra li 
tirrappreżenta 0.16% tad-dħul kollu bil-baħar madwar 
l-Unjoni Ewropea.

Figura 9: Wasliet bil-baħar fl-Ewropa f’Mejju tal-2023

1.5 L-istil ta’ ħajja
Minbarra dawk imsemmija diġà, hemm fatturi sinifikanti 
oħrajn li jikkontribwixxu għax-xewqa ta’ migrazzjoni lejn 
Malta. Uħud minn dawn il-fatturi qed jissemmew hawn 
taħt, imma jeżistu fatturi oħra.

Ħajja ta’ kwalità għolja: fil-gżejjer Maltin hemm rata ta’ 
kriminalità baxxa. Din tagħmel lil Malta post sikur għall-
individwi u l-familji biex jgħixu fih.

Klima pjaċevoli: Malta magħrufa għas-sjuf sħan 
tagħha u x-xtiewi mhux wisq kiesħa. Klima bħal din 
tappella għal ħafna nies, speċjalment għal dawk ġejjin 
minn pajjiżi bi klima aktar kiesħa u ambjenti mgħaġġla.

Għoli tal-ħajja affordabbli: Minkejja li l-għoli tal-ħajja 
f’Malta mhix l-irħas fl-Ewropa, hija relattivament 
affordabbli meta mqabbla ma’ pajjiżi oħrajn fl-UE. Dan 
jagħmel lil Malta destinazzjoni attraenti għal dawk li qed 
ifittxu livel tal-ħajja għoli mingħajr stress finanzjarju.

Servizz tas-saħħa: Malta għandha servizz tas-saħħa 
modern u mgħammar tajjeb, bi sptarijiet kemm pubbliċi 



kif ukoll privati li joffru kura ta’ kwalità għolja lill-pazjenti 
tagħhom.

Irtirar: Minħabba l-għoli tal-ħajja affordabbli u 
s-sistema tas-servizz tas-saħħa eċċellenti, Malta hija 
destinazzjoni attraenti għal persuni rtirati. Ċittadini 
li mhux ġejjin minn stati membri tal-UE li jissodisfaw 
il-kriterji ta’ eliġibbiltà jistgħu japplikaw għal viża tal-
irtirati f’Malta.

1.6 Ir-riunifikazzjoni tal-familja
Ir-riunifikazzjoni tal-familja hija raġuni komuni għall-
migrazzjoni lejn Malta. Membri tal-familja li diġà 
huma residenti f’Malta jistgħu jisponsorjaw lill-qraba 
tagħhom biex jingħaqdu magħhom fil-pajjiż. Dawn il-
membri jinkludu l-konjugi, l-ulied, il-ġenituri, u l-membri 
oħrajn tal-familja dipendenti.

Ir-riunifikazzjoni tal-familja hija raġuni komuni għal 
migrazzjoni lejn diversi pajjiżi, u Malta mhijiex eċċezzjoni. 
Dan it-tip ta’ migrazzjoni jippermetti lill-familji biex 
jingħaqdu u għalhekk jippromwovi l-koeżjoni soċjali.

Bħala konklużjoni, Malta saret destinazzjoni attraenti 
għall-migrazzjoni minħabba kombinazzjoni ta’ fatturi 
bħal-lokazzjoni strateġika tagħha fil-Mediterran, 
opportunitajiet ekonomiċi favorevoli, u s-sħubija 
tagħha fl-Unjoni Ewropea. Iż-żieda kostanti fil-
popolazzjoni matul is-snin hija prova tal-ġibda ta’ 
Malta bħala destinazzjoni għal individwi li qed ifittxu 
prospetti aħjar u kwalità tal-ħajja ogħla.

Madankollu, l-isfidi u l-konsegwenzi relatati mad-
dokumentazzjoni ma jistgħux jiġu injorati. Il-proċess 
ta’ kisba u ż-żamma ta’ dokumentazzjoni xierqa 
tippreżenta xkiel sinifikanti lill-immigranti f’Malta. Is-
sezzjoni li jmiss se tkun dedikata esklussivament biex 
tikxef dawn ix-xkilijiet.

Shadow Report   |    11   

2.  Id-dokumentazzjoni, l-isfidi u l-konsegwenzi

2.1 L-ambitu

Wara li identifikajna l-kawżi ewlenin tal-migrazzjoni, 
il-Kumitat ta’ Tmexxija rrikonoxxa l-bżonn li jħares 

mill-qrib lejn id-dokumentazzjoni neċessarja għal kull 
tip ta’ immigrant.

Huwa importanti li niġbdu l-attenzjoni li kull 
kategorija ta’ migrazzjoni għandha d-damma unika 
ta’ rekwiżiti ta’ dokumentazzjoni tagħha, flimkien mal-
isfidi uniċi li jistgħu jinqalgħu matul il-proċess. F’xi 
każijiet, l-isfidi relatati mad-dokumentazzjoni jistgħu 
saħansitra jibdew mill-pajjiż ta’ oriġini tal-immigrant.

Din is-sezzjoni mhux se teżamina biss ir-rekwiżiti 
għal dokumentazzjoni tal-immigranti imma se tesplora 
wkoll ix-xkilijiet u l-isfidi marbuta mal-proċess biex 
l-immigranti jissodisfaw dawn ir-rekwiżiti.

Dan għandu jiftaħ tieqa siewja fuq il-kumplessitajiet 
involuti fil-proċess tal-migrazzjoni u jgħin lil immigranti 
potenzjali biex jieħdu deċiżjonijiet infurmati waqt li 
jippreparaw ruħhom tajjeb għall-vjaġġ tagħhom.

Barra minn hekk, din is-sezzjoni se tiffoka 
speċifikament fuq ċittadini minn pajjiżi terzi, li 
għandhom rekwiżiti u sfidi uniċi biex jakkwistaw id-
dokumentazzjoni tagħhom.

F’din is-sezzjoni se nipprovdu eżempji konkreti 
li jixhdu l-isfidi affaċċjati minn individwi fil-ħajja ta’ 
kuljum tagħhom, li jenfasizzaw il-konsegwenzi tanġibbli 
li aħna ltqajna magħhom waqt l-istħarriġ li għamilna 
għall-għan ta’ dan ir-rapport.

L-għan tagħna li nippreżentaw dawn l-esperjenzi 
reali huwa li nixħtu dawl fuq l-implikazzjonijiet prattiċi 
tal-isfidi u nenfasizzaw is-sinifikanza tagħhom fuq il-
ħajjiet ta’ kuljum ta’ dawk milquta minnhom.

2.2 L-aċċess minn barra minn Malta
Il-vjaġġ ta’ rilokazzjoni f’Malta jibda mill-pajjiż ta’ 
oriġini. Ċittadini minn pajjiżi terzi jeħtieġu li jiksbu viża, 
li tagħtihom aċċess għal Malta. Għalhekk, l-applikanti 
tal-viża jridu jżuru l-uffiċċju tal-passaport Malti jew xi 
konsulat Malti personalment. Jekk ma jirnexxilhomx 
jiksbu din il-viża, il-proċess ta’ rilokazzjoni f’Malta jkun 
f’periklu.

Malta għandha 17-il Ambaxxata u 97 Konsulat 
mifruxa madwar 99 pajjiż madwar id-dinja.

Figure 10: Map of foreign diplomatic missions of Malta

Minkejja dan l-ammont konsiderevoli ta’ 
rappreżentazzjonijiet, xorta jeżistu sfidi ta’ proċedura 
għall-kisba tal-viża. Barra minn hekk, mhux ir-
rappreżentazzjonijiet kollha ta’ Malta jipprovdu servizz 
ta’ viża. 

Ta’ spiss, ċittadini minn pajjiżi terzi jeħtieġu li 
jivvjaġġaw minn stat għal ieħor biex japplikaw u 
jistennew għal viża – mingħajr ebda garanzija li se 
jakkwistawha.

Xi eżempji ta’ dan jinsabu hawnhekk:



Rapport Parallel   |    13   

2.2.1 L-eżempju ta’ Achraf, li pprova jistudja 
f’Malta

Din is-silta li ġejja hija testimonjanza ta’ Achraf, 
Marokkin żagħżugħ li bħalissa qed jgħix Casablanca, u 
li pprova jirriloka f’Malta biex jistudja.

2.2.1.1 Sfida biex jaċċessa l-Ambaxxata Eġizzjana
Kont għadni niggradwa bħala Inġinier Mekkaniku 
f’Casablanca, imma ridt li jkolli lawrija ekwivalenti fl-
Unjoni Ewropea biex ikolli vantaġġ fis-suq tax-xogħol. 
Għażilt Malta minħabba li z-zijiet min-naħa ta’ ommi 
kienu ilhom jgħix hemm għal aktar minn żewġ deċennji, 
u ridt inkun magħhom.

Bis-saħħa tagħhom, ikkuntattjajt istituzzjonijiet ta’ 
studju f’Malta, inkluż l-Università ta’ Malta. Wieħed 
miċ-ċentri edukattivi aċċetta l-applikazzjoni tiegħi. Jien 
u l-familja ħallasna l-miżata tal-iskola u ngħatajna 
ittra ta’ aċċettazzjoni. Sa hawnhekk, kollox mexa ħarir.

L-affarijiet ikkumplikaw ruħhom meta applikajt 
għall-viża. Biex naqta’ storja twila fil-qasir: kelli 
nivvjaġġa mill-Marokk sal-Eġittu, nitlob appuntament 
mal-Ambaxxata Maltija fl-Eġittu għall-proċedimenti 
tal-viża. L-aktar appuntament bikri kien... aktar minn 
xahrejn wara l-ewwel ġurnata tal-kors tiegħi.

Dan minkejja li l-ittra ta’ aċċettazzjoni kellha 
speċifikament id-data tal-ewwel lezzjoni. Tlabt biex 
id-data tal-appuntament titmexxa ’l quddiem imma 
għalxejn. Eventwalment, il-viża ġiet miċħuda, minħabba 
li ma kellhomx fiduċja li jien verament kont sejjer hemm 
għall-iskola – minħabba li fil-jum tal-intervista, l-ewwel 
lezzjoni kienet diġà ilha li saret.

2.2.1.2 Il-konsegwenzi
Achraf emmen li kellu “każ b’saħħtu” biex jingħata l-viża 
– kellu ittra ta’ aċċettazzjoni, kellu familja f’Malta li 
ppruvat kemm lill-Ambaxxata kif ukoll lill-iskola li kienet 
lesta tospitah, u li kkommettiet ruħha biex isostnih 
waqt l-istudji tiegħu f’Malta.

Achraf issodisfa r-rekwiżiti neċessarji biex jikseb 
il-viża li kellu bżonn biex jistudja f’Malta. Il-lista tar-
rekwiżiti msemmija hija din:

• Pussess ta’ dokument validu tal-ivvjaġġar li jkopri 
ż-żmien tal-kors

• Awtorizzazzjoni rreġistrata għand nutar mill-
ġenituri jew il-gwardjani legali għall-minorenni

• Assigurazzjoni tas-saħħa komprensiva għal matul 
iż-żmien tiegħu kollu f’Malta

• Ħlas tal-miżata tal-applikazzjoni
• Riżorsi finanzjarji suffiċjenti biex ikopru l-ispejjeż tal-

ħajja
• Evidenza ta’ arranġament għal vjaġġ lura jew fondi 

biex jixtri biljett
• Indirizz residenzjali f’Malta
• Ebda theddida għall-politika, is-sigurta, jew is-

saħħa pubblika
• Ittra ta’ aċċettazzjoni minn istituzzjoni rikonoxxut 

f’Malta
• Evidenza ta’ ħlas tal-miżati tal-kors jew eżenzjoni 

għal applikanti ospitati
• Ħakma suffiċjenti tal-lingwa għall-kors magħżul

Madankollu, minħabba n-nuqqas ta’ Konsulat f’Malta 
lliċenzjat biex jipprovdi l-viża fil-Marokk, ma setax 
jirriloka f’Malta.

Konsegwentament, Achraf tilef sena sħiħa li 
matulha seta’ jsegwi possibilitajiet oħrajn ta’ studju 
f’Malta u anke fil-Marokk. Fil-fatt ma setax japplika 
għal studji oħrajn minħabba li għaddiet id-data ta’ 
skadenza, u nefaq ammont konsiderevoli biex jivvjaġġa 
u japplika għall-viża.

2.2.2 L-Eżempju ta’ żewġ nisa Filippini
2.2.2.1 Inċident fil-Filippini

F’April tal-2023, l-Uffiċċju tal-Immigrazzjoni tal-
Filippini interċetta żewġ vittmi ta’ traffikar uman li kienu 
fi triqithom lejn Malta. Għall-ewwel, dawn iż-żewġ 

nisa għamlu ta’ birruħhom li huma turisti, imma wara 
ammettew li l-intenzjoni tagħhom kienet li jivvjaġġaw 
lejn Malta għal xogħol.

Huma rċivew id-dokument tal-ivvjaġġar tagħhom 
minn persuna mhux magħrufa barra l-ajruport, 
mingħajr ma kienu jafu li l-viżas ta’ impjieg tagħhom 
kienu ġew ikkanċellati.

Il-Kummissarju tal-Immigranti wissa dwar negozjar 
ma’ reklutaturi u enfasizza l-esplojtazzjoni tal-vittmi 
tat-traffikar uman fil-Mediterran.

Storja aktar dettaljata ta’ x’ġara f’dan l-inċident 
tinsab f’din il-ħolqa. 

2.2.2.2 Il-konsegwenzi
Storja bħal din tiftaħ tieqa fuq kemm il-proċess tal-
migrazzjoni jista’ jkun iebes.

L-ewwel nett, tenfasizza l-problema dejjem 
għaddejja tat-traffikar uman, li hija kwistjoni globali 
li taffettwa ħafna individwi vulnerabbli li qed ifittxu 
opportunitajiet aħjar lil hinn minn pajjiżhom.

It-tieni nett, tenfasizza l-importanza ta’ 
dokumentazzjoni korretta u r-rotot legali għall-
migrazzjoni. F’dan il-każ, il-vittmi ddaħħlu fl-ixkora tat-
traffikar uman minn reklutaġġ frawdolenti u ma kinux 
konxji li l-viżas tagħhom ġew ikkanċellati, u għalhekk 
daħlu f’riskju ta’ abbuż u esplojtazzjoni.

It-tielet nett, tenfasizza l-bżonn għal miżuri ta’ 

infurzar aktar b’saħħithom u penali għall-ġlieda kontra 

t-traffikar uman u r-reklutaġġ frawdolenti.

Fl-aħħar mill-aħħar, din l-istorja taċċentwa 

l-importanza tal-kawtela u l-viġilanza meta tinnegozja 

ma’ min qed joffri r-reklutaġġ u li tassigura li l-proċeduri 

korretti qed jiġu segwiti, kif ukoll li waqt it-tfittxija ta’ 

opportunitajiet barra minn pajjiżek, id-dokumentazzjoni 

korretta hija pprovduta.

2.3 Id-dħul fit-territorju Malti u l-istil ta’ ħajja
Din is-sezzjoni se tiffoka speċifikament fuq l-isfidi li 
persuni minn pajjiżi terzi jiffaċċjaw malli jaslu Malta, 
kważi ta’ kuljum.

2.3.1 ID Malta
2.3.1.1 L-irwol ta’ ID Malta
Identity Malta, li ħafna immigranti jirreferu għaliha bħala 
“ID Malta”, hija l-aġenzija responsabbli mill-ġestjoni tal-
immigrazzjoni, u għalhekk għad-dokumentazzjoni tal-
identità għaċ-ċittadini kemm mill-UE kif ukoll lil hinn.

2.3.1.2 L-isfidi affaċċjati mill-immigranti marbuta 
ma’ Identity Malta
Waqt li nirrikonoxxu li Identity Malta għandha rwol 
importanti fil-ġestjoni tal-immigrazzjoni fi ħdan il-
fruntieri ta’ Malta, l-immigranti jiffaċċjaw ċertu sfidi 
fl-inkontri tagħhom mal-aġenzija. Dawn huma xi wħud 
minnhom.

Disponibbiltà limitata ta’ informazzjoni: L-immigranti 
jistgħu jsibuha diffiċli biex jaċċessaw informazzjoni 
affidabbli dwar il-proċess ta’ migrazzjoni, ir-rekwiżiti, u 
r-riżorsi disponibbli.

Barrieri tal-lingwa: Il-lingwa uffiċjali ta’ Malta hija 
l-Malti, imma l-Ingliż huwa użat daqstant ieħor. 
Madankollu, applikanti li ma jitkellmux bl-Ingliż jista’ 
jkollhom diffikultà jifhmu l-proċess tal-applikazzjoni, ir-
rekwiżiti, u l-istruzzjonijiet.

Proċessi tal-applikazzjoni kumplessi u twal: Il-proċess 
tal-applikazzjoni għal viżas u permessi tar-residenza 
jistgħu jkunu kkumplikati, jieħdu ħafna żmien, u jeħtieġu 
s-sottomissjoni ta’ dokumentazzjoni estensiva. Il-
proċess jista’ wkoll ivarja skont it-tip ta’ viża jew 
permess meħtieġ, u anki skont il-pajjiż ta’ oriġini tal-
applikant.

https://www.maltatoday.com.mt/news/national/122766/malta_dubbed_top_hotspot_for_human_trafficking_as_two_victims_intercepted_in_the_philippines

Dewmien fil-proċessar tal-applikazzjonijiet: Minħabba 
l-volum għoli ta’ applikazzjonijiet, it-tul ta’ żmien ta’ 
pproċessar tad-dokumenti tal-identità jista’ jdum 
aktar milli mistenni. Dan jista’ jwassal għal frustrazzjoni 
u inċertezza.

Nuqqas ta’ trasparenza: Xi applikanti jista’ jkollhom 
diffikultà jifhmu l-proċess tal-applikazzjoni minħabba 
n-nuqqas ta’ trasparenza fit-teħid ta’ deċiżjonijiet u 
komunikazzjoni mhux ċara minn Identity Malta.

Servizz tal-klijenti limitat: L-immigranti jsibuha diffiċli 
biex jaċċessaw appoġġ jew assistenza minn Identity 
Malta. Xi drabi huwa diffiċli tikkuntattja l-aġenzija, u 
kien hemm rapporti ta’ ħin twil fil-kju u staff li ma jgħinx.

Il-ħlas tal-applikazzjoni: Ta’ min jinnota li l-ħlas mitlub 
għal kull applikazzjoni jista’ jkun projbittiv speċjalment 
f’każ ta’ xi ħadd li jibdel l-impjieg, meta l-pagament 
inizjali jitqies bħala mitluf u għalhekk persuna jkollha 
tħallas pagament ieħor, li f’ħafna każi jfisser li persuna 
jkollha terġa’ tissottometti d-dokumenti kollha li kienu 
diġà ġew sottomessi. Il-ħlas huwa normalment ta’ 
€280.50.

2.3.1.3 Il-konsegwenzi
Huwa importanti ngħidu li matul is-snin, l-immigranti 
raw titjib f’Identity Malta. Madankollu, l-isfidi li ssemmew 
hawn fuq għandhom il-konsegwenzi tagħhom, li wħud 
minnhom niżżilniehom hawnhekk:
 
Ansjetà psikoloġika: Il-proċess ta’ applikazzjoni għal 
dokumentazzjoni jista’ jkun stressanti u jipprovoka 
l-ansjetà, speċjalment għal dawk li qed jiffaċċjaw 
inċertezza jew għaddew minn trawma fil-pajjiż ta’ 
oriġini tagħhom. L-isfidi affaċċjati fl-inkontri ma’ 
Identity Malta jistgħu jaggravaw dawn il-ħsus, u 
jwasslu għal ansjetà psikoloġika u problemi ta’ saħħa 
mentali.

Nuqqas ta’ integrazzjoni: Id-diffikultajiet biex taċċessa 
dokumenti ta’ identifikazzjoni tajba jista’ jagħmilha 
aktar diffiċli għall-immigranti mhux biss biex jintegraw 
fis-soċjetà Maltija, imma wkoll biex jaċċessaw servizzi 
essenzjali bħas-servizz tas-saħħa u l-edukazzjoni.

Iżolament soċjali: L-immigranti li jkunu qed jistennew 
biex l-applikazzjoni ta’ dokumentazzjoni tagħhom tiġi 
pproċessata jistgħu jħossuhom iżolati soċjalment, 
speċjalment jekk matul dan iż-żmien ma jkunux 
jistgħu jaħdmu jew jinvolvu ruħhom f’attivitajiet tal-
komunità. Dan jista’ jwassal għal ħsus ta’ solitudni, 
inqas opportunitajiet għal impjieg u emarġinazzjoni 
mis-soċjetà.

Riskju ta’ esplojtazzjoni: Xi immigranti jistgħu jkunu 
vulnerabbli għal esplojtazzjoni minn individwi bla 
skruplu jew negozji li japprofittaw mis-sitwazzjoni 
tagħhom. Dan jista’ jinkludi talbiet eżorbitanti għall-
bżonnijiet bażiċi tagħhom bħal akkomodazzjoni, jew jiġu 
suġġetti għal tħaddim inġust.

2.3.2 Rappreżentazzjonijiet barranin uffiċjali 
f’Malta

2.3.2.1 Is-sitwazzjoni ta’ bħalissa
Sfida inqas evidenti fost l-isfidi marbuta mad-
dokumentazzjoni tal-immigranti f’Malta hija 
l-possibbiltà biex iġeddu d-dokumenti tal-pajjiż ta’ 
oriġni tagħhom, bħalma huma l-passaporti tagħhom. 
F’sitwazzjoni bħal din, huwa kruċjali li l-istat ta’ oriġini 
tagħhom ikollu rappreżentazzjoni diplomatika f’Malta.

Bħalissa, Malta hija ospitant ta’ 12-il ambaxxata 
barranija u 28 konsulat. Waqt li nirrikonoxxu li 
t-territorju Malti huma limitat fl-ispazju tiegħu – u 
jista’ jilqa’ fih ammont limitat ta’ rappreżentazzjonijiet 
diplomatiċi – it-tġeddid ta’ dokumentazzjoni tal-
immigranti jaffaċċja limitazzjonijiet varji u jeħtieġ aktar 
sforz biex jingħelbu dawn il-limitazzjonijiet.

Figura 11: Il-mappa ta’ missjonijiet diplomatiċi f’Malta

2.3.2.2 L-isfidi li jinħolqu mis-sitwazzjoni ta’ 
bħalissa
Kundizzjoni neċessarja biex tapplika u/jew iġġedded 
permess tax-xogħol f’Malta huwa li tipprovdi passaport 
validu oriġinali u kopja tiegħu. Kif issemma f’sezzjonijiet 
preċedenti ta’ dan ir-rapport,

huwa evidenti li ammont sinifikanti ta’ ċittadini 
minn pajjiżi terzi emigraw lejn Malta għal raġunijiet ta’ 
impjieg.

Il-maġġoranza ta’ ċittadini minn pajjiżi terzi jaħdmu 
f’Malta huma mill-Ażja, l-Afrika u l-Amerka ta’ Isfel. 
Madankollu, għajr għal dawk Ażjatiċi, f’Malta hawn 
ftit wisq rappreżentazzjonijiet diplomatiċi mill-Afrika u 
l-Amerka ta’ Isfel.

Jekk il-passaport ta’ ċittadini minn pajjiżi terzi li 
ma għandhomx rappreżentazzjoni diplomatika f’Malta 
jiskadi, l-għażliet li jistgħu jirrikorru għalihom huma 
limitati. L-għażliet tagħhom jillimitaw ruħhom aktar 
meta jitilfu l-passaport jew dokumenti uffiċjali oħra.

Fil-każ ta’ dawk li l-passaporti tagħhom se jiskadu, 
il-proċedura normali hija li jivvjaġġaw barra minn 
Malta, ħafna drabi lejn Ruma, l-Italja – bil-għan uniku li 
jġeddu d-dokumenti tagħhom. F’każijiet oħrajn (li huma 
aktar rari), l-istati barranin jibagħtu rappreżentant 
f’Malta, li jiġbor il-passaporti kollha li għandhom bżonn 
jiġġeddu – u jġibhom lura ladarba jiġġeddu.

2.3.2.3 Il-konsegwenzi
In-nuqqas ta’ rappreżentazzjoni diplomatika f’Malta 
għall-maġġoranza ta’ ċittadini minn pajjiżi terzi toħloq 
lista ta’ konsegwenzi. Il-konsegwenzi ewlenin huma 
dawn:

Diffikultà ta’ residenza f’Malta: Il-kisba ta’ estensjoni 
ta’ viża jew permess tax-xogħol f’Malta jiddependi 
direttament mill-kapaċità tal-immigranti biex jipprovdu 
passaport disponibbli u validu. Jekk ma jirnexxilhomx 
jipprovdu l-passaport, il-kundizzjonijiet tal-ħajja ta’ 
kuljum tagħhom f’Malta jeħżienu.

Piż finanzjarju: Ħafna drabi, it-tġeddid ta’ passaport 
ifisser vjaġġar barra minn Malta. Dan jieħu ż-żmien u 
jiswa l-flus.

Protezzjoni limitata: F’każ ta’ emerġenza jew kriżi, 
ċertament li l-livell ta’ protezzjoni u assistenza huwa 
inferjuri għal dak ta’ ċittadini minn pajjiżi oħrajn 
b’rappreżentazzjoni diplomatika f’Malta.

Possibbiltà limitata ta’ vjaġġar: Għal ċittadini minn 
pajjiżi terzi, il-kisba ta’ viża hija ħafna drabi neċessarja 
biex jivvjaġġaw barra minn Malta. Tipikament, il-
viża tiġi ttimbrata fuq paġna ta’ passaport validu. 
Għalhekk, huwa importanti li l-passaport ikun kemm 
validu kif ukoll disponibbli. Mingħajr passaport validu 
jew disponibbli, ma jkunx possibbli li jivvjaġġaw, anke 
jekk l-għan tal-vjaġġ ikun biex jiġġedded il-passaport.

2.3.3 L-impjieg ta’ ċittadini minn pajjiżi terzi 
f’Malta

Sfida ewlenija rigward id-dokumentazzjoni ta’ ċittadini 
minn pajjiżi terzi hija l-kisba ta’ liċenzja tal-impjieg. F’din 
is-sezzjoni, se niffokaw fuq il-kundizzjonijiet tal-impjieg 
taċ-ċittadini minn pajjiżi terzi, minħabba li dawn 
jirrappreżentaw proporzjon konsiderevoli tal-forza tax-
xogħol f’Malta.

2.3.3.1 Ir-rekwiżiti tal-permess tax-xogħol
Biex iċ-ċittadini minn pajjiżi terzi japplikaw għal permess 
tax-xogħol uniku f’Malta, irid ikollhom awtorizzazzjoni 
valida biex ikunu residenti u jaħdmu f’Malta. Din 
tista’ tkun fil-forma ta’ permess tar-residenza jew 
viża. Pussess tal-awtorizzazzjoni neċessarja huwa 
prirekwiżit għall-kisba ta’ permess tax-xogħol, u 
nuqqas ta’ din l-awtorizzazzjoni jista’ jirriżulta f’rifjut 
tal-applikazzjoni.

Applikanti għal permess tax-xogħol huma wkoll 
mitluba jippreżentaw dan id-dokumenti f’format 
oriġinali:
• CEA Form C (għal ċittadini NonEU) mimlija u 

ffirmata mill-impjegatur;
• Form ID 1A mimilja u ħlas ta’ €280.50;
• Kopja tal-passaport li tinkludi l-paġni vojta;
• Ittra mill-impjegatur li tispjega l-bżonn għall-

pożizzjoni;
• Dokument sustantivi bħal kuntratti u siti tax-xogħol;
• Kuntratt tax-xogħol bejn l-applikant u l-impjegatur 

iffirmat;
• Deskrizzjoni tal-pożizzjoni mimlija ffirmata kemm 

mill-impjegatur kif ukoll mill-applikant;
• CV iffirmata tal-applikant;
• Prova ta’ sforzi ta’ tfittxija għal kandidati Maltin /

miż-ŻEE / Żviżżeri biex jimlew dan il-post;
• Kwalifikazzjonijiet tal-applikant b’rikonoxximent 

mill-MQRIC;
• Ittri ta’ referenza u Dikjarazzjoni ta’ Idoneità;
• Polza ta’ assigurazzjoni tas-saħħa komprensiva;
• Kuntratt ta’ kiri jew xiri ta’ proprjetà flimkien ma’ 

Formola ta’ Dikjarazzjoni ta’ Kiri f’każ ta’ kiri.

Il-proċess ta’ applikazzjoni għal permess tax-
xogħol jiskatta ladarba d-dokumenti msemmija jiġu 
ppreżentati lil Identity Malta.

2.3.3.2 L-isfidi marbuta mal-permess tax-xogħol
F’din is-sezzjoni, se nesponu l-isfidi li jinqalgħu ladarba 
l-permess tax-xogħol jingħata lill-applikanti.

Il-perjodu ta’ validità: Fil-biċċa l-kbira tal-każijiet, dan 
id-dokument ikun validu għal sena – u wara, it-tġeddid 
tiegħu huwa neċessarju. Fi kliem ieħor, kull sena, 
sakemm il-kuntratt tax-xogħol ma jkunx twaqqaf, kull 
applikant irid jissottometti applikazzjoni oħra.

Tmiem tal-validità: Kif jindika t-titlu tiegħu, il-permess 
tax-xogħol – jew il-liċenzja tal-impjieg – huwa dokument 
li jorbot lid-detentur tiegħu mal-impjegatur. Dan il-
permess tax-xogħol ma jibqax validu jekk l-impjegatur 
ma jġeddidx il-kuntratt tax-xogħol jew iwaqqfu. 
Għal ċittadini minn pajjiżi terzi, kwalunkwe bidla fl-
impjegatur, tfisser bżonn ta’ permess tax-xogħol ġdid.

Il-ħlas tal-applikazzjoni: Fil-biċċa l-kbira tal-każijiet, 
id-detenturi tal-permess tax-xogħol iħallsu €280.50 
kull sena – dan sakemm ma jkunx hemm bidla fl-
impjegatur u jekk l-impjegatur ma jkoprix parti minn 
din l-ispiża. Madankollu, għal dawk fuq paga minima 
(madwar €800 fix-xahar), dan il-ħlas jista’ jkun piż 
finanzjarju.

Prijorità tal-impjieg: L-impjegaturi f’Malta huma 
obbligati li qabel jingaġġaw ċittadini minn pajjiżi terzi, 
jagħtu prijorità lil ċittadini Maltin, u wara ċittadini 
miż-ŻEE u Żvizzeri. Waqt li ċittadini minn pajjiżi terzi 
jirrikonoxxu din il-prijorità, jista’ jkun diffiċli għalihom li 
jżommu xogħol li jkun diġà ġie rrifjutat minn kulħadd.

2.3.3.3 L-eżempju ta’ Geoffroy (alias):
Geoffroy ġie ngaġġat mill-Afrika biex jaħdem bħala 
awditur f’kumpanija bbażata f’Malta. Ġie f’Malta 
flimkien ma’ martu, u kellu paga tajba. Madankollu, ma 
għaddiex mill-perjodu ta’ prova, u sab ruħu qiegħed, 
bl-urġenza li jsib xogħol fi żmien għaxart ijiem.



Filwaqt li rnexxielu jsib xogħol ieħor, kien laħaq 
għadda l-perjodu ta’ għaxart ijiem, u għalhekk kien qed 
jgħix f’sitwazzjoni irregolari. Biex jevita l-possibbiltà ta’ 
arrest, qabbad avukat biex jiddefendi l-kawża tiegħu u 
nefaq it-tfaddil tiegħu fi spejjeż legali. Fl-istess żmien 
kellu jfittex akkomodazzjoni affordabbli għalih. 

L-aktar fatt importanti kien li kellu jiltaq mill-
pajjiż u jmur f’pajjiż ieħor barra mill-UE u minn hemm 
l-impjegatur il-ġdid tiegħu kellu jibda l-proċess ta’ 
reklutaġġ tiegħu.

Fiż-żmien li qatta’ f’Malta, kellu jbigħ ħafna mill-
affarijiet personali tiegħu sabiex ikun jista’ jgħix, telaq 
minn Malta u ddeċieda li ma jerġax lura.

2.3.3.4 Il-konsegwenzi
Uħud mill-konsegwenzi marbuta mal-isfidi tal-
permess tax-xogħol:

Frekwenza għolja tal-applikazzjoni: Il-frekwenza 
għolja tal-applikazzjoni għall-permess tax-xogħol iżżid 
il-possibbiltà ta’ dewmien / rifjut tal-applikant. Barra 
minn hekk, aktar kemm tkun għolja l-frekwenza, anqas 
ikun hemm tama li ssir resident permanenti f’Malta.

Ħlasijiet addizzjonali: Jekk id-detentur tal-permess 
ibiddel lill-impjegatur tiegħu, ikollu jissottometti 
applikazzjoni ġdida għal permess tax-xogħol, li tista’ 
tfisser ħlasijiet adizzjonali u aktar burokrazija.

Ir-regola tal-għaxart ijiem: Jekk jitwaqqaf il-permess 
tax-xogħol, il-permess tax-xogħol ma jibqax validu, 
u l-applikant irid japplika għal permess tax-xogħol 
ġdid f’għaxart ijiem. Biex issib xogħol ġdid f’perjodu 
daqstant qasir hija sfida kbira wisq.

Riskji ta’ prekarjetà u status irregolari: Nuqqas ta’ kisba 
ta’ xogħol u applikazzjoni għal permess tax-xogħol ġdid 
f’għaxart ijiem ifisser status irregolari f’Malta, li jwassal 
għal possibbiltà ta’ deportazzjoni minn ħin għal ieħor.

Riskju ta’ esplojtazzjoni: Xi immigranti jistgħu jkun 
vulnerabbli għal esplojtazzjoni minn individwi jew 
negozji bla skrupli li japprofittaw mis-sitwazzjoni 
tagħhom. F’xi każijiet, is-sidien ta’ negozju ma 
jiddikjarawx l-impjieg ta’ dawn l-immigranti, bl-unika 
raġuni tkun li ma jibdewx il-proċess ta’ permess tax-
xogħol. Min-naħa l-oħra, hemm possibbiltà akbar li 
l-immigranti, fi bżonn biex isostnu rwieħhom, jaċċettaw 
minħabba li ma jkollhomx għażla oħra.

Ir-realtà hija li llum Malta hija pajjiż multikulturali 
u multirazzjali. L-aħħar ċensiment, tal-2021, juri li 
wieħed minn kull erba’ residenti huwa barrani.

Il-pożizzjoni ġeografika tagħmel lil Malta pajjiż ta’ 
immigranti de facto, imma l-politiki implimentati mill-
awtoritajiet, u l-problemi li jaffaċċjaw il-barranin 
biex jiksbu d-dokumentazzjoni għadha problematika 
ħafna, kif jidher minn uħud mill-isfidi msemmija hawn 
fuq.

Madankollu, huwa ċar li l-barranin qegħdin f’Malta 
għat-tul, kif jidher mill-ammont dejjem jikber matul 
is-snin. Huwa għalhekk urġenti li t-triq għal residenza 
fit-tul u ċittadinanza tkun maħsuba ċarament.

2.4 Integrazzjoni fit-tul
Kif issemma qabel, l-ammont ta’ ċittadini barranin 
ilu jikber għal dawn l-aħħar snin. Fil-fatt, iltqajna ma’ 
diversi ċittadini minn pajjiżi terzi li ilhom jgħixu Malta 
għal deċennji sħaħ, u għadhom ma ngħatawx xi forma 
ta’ status ta’ residenza għat-tul.

Wara li tkellimna magħhom, ħareġ ċar li l-kisba ta’ 
status ta’ resident għat-tul tista’ tkun proċess kumpless. 
F’din is-sezzjoni se nesponu l-kumplessità marbuta 
mal-kisba ta’ residenza għat-tul minn ċittadini minn 
pajjiżi terzi.

2.4.1 Ir-residenza permanenti
2.4.1.1 Id-definizzjoni
Ir-residenza permanenti f’Malta hija status legali 
li jingħata lil ċittadini minn barra l-UE / miż-ŻEE / 
Żvizzeri li għexu f’Malta u kienu residenti legali f’Malta 
għal perjodu kontinwu ta’ mill-inqas ħames snin.

Din ir-residenza tagħti lid-detentur id-dritt li jibqa’ 
f’Malta indefinittivament, jaħdem u jistudja f’Malta 
mingħajr il-bżonn ta’ permess tax-xogħol jew viża ta’ 
student, aċċess għas-servizzi soċjali, u l-possibbiltà li 
eventwalment jikseb iċ-ċittadinanza Maltija.

2.4.1.2 Ir-rekwiżiti
L-applikant, meta japplika għal status ta’ residenza 
permanenti, irid jipprovdi evidenza dokumentata biex 
isaħħaħ it-talba tiegħu. Din l-evidenza dokumentata 
tista’ tinkludi:
• Ittra li tispjega l-intenzjoni wara l-applikazzjoni 

għal status ta’ residenza permanenti u l-isfond 
tal-applikant f’Malta, fosthom informazzjoni dwar 
l-ewwel residenza f’Malta, in-natura tar-residenza 
f’Malta matul is-snin, u l-eżistenza ta’ kwalunkwe 
membri tal-familja.

• Lista kronoloġika ta’ dati ta’ wasliet u tluq mit-
territorju Schengen.

• Kopji fl-intier tal-passaport/i użat/i f’dawn l-aħħar 
ħames snin qabel is-sottomissjoni tal-applikazzjoni.

• Dikjarazzjonijiet ta’ taxxa tal-aħħar ħames 
snin qabel is-sottomissjoni tal-applikazzjoni, li 
jikkonfermaw li l-applikant qala’ l-paga minima 
nazzjonali u addizzjonalment 20% tal-paga minima 
nazzjonali għal kull membru tal-familja.

• Ċertifikat minn perit iċċertifikat li jikkonferma 
li l-akkomodazzjoni tal-applikant hija meqjusa 
bħala normali għal familja simili f’Malta u li tilħaq 
l-istandards stabbiliti mill-Awtorità tad-Djar.

• Evidenza ta’ assigurazzjoni kontra l-mard li tkopri 
lill-applikant u lill-membri kollha tal-familja fejn 
applikabbli.

• Evidenza ta’ miżuri ta’ integrazzjoni, li jinkludi dawn 
li ġejjin, imma mhux limitati għalihom:

• Il-kors ‘I Belong’ ipprovdut mid-Direttorat tad-
Drittijijet Umani u l-Integrazzjoni: konferma ta’ 
attendenza ta’ mill-inqas 100 siegħa u l-kisba 
ta’ mill-inqas 75% tal-marki tal-eżami.

• Kisba ta’ mill-inqas 65% fiċ-ċertifikat tal-lingwa 
Maltija MQF Livell 2.

• Dokumentazzjoni li turi li l-miżati relevanti tal-
kors tħallsu.

2.4.1.3 L-isfidi u l-effetti
Għaċ-ċittadini minn pajjiżi terzi, it-triq għal kisba ta’ 
status ta’ residenza permanenti f’Malta, għandha xi 
sfidi li ta’ min jissemmew.

Impjieg stabbli f’Malta: Il-kisba ta’ impjieg stabbli 
f’Malta tista’ tkun sfida, minħabba li l-impjegaturi jridu 
jipprijoritizzaw iċ-ċittadini Maltin u tal-UE għal postijiet 
tax-xogħol li joffru. Għalhekk il-kisba ta’ impjieg fit-tul u 
stabbli tista’ tkun sfida għal ċittadini minn barra l-UE.

Ir-rekwiżiti ta’ dħul: Waħda mill-kriterji neċessarji 
biex tikseb residenza għat-tul – jew residenza 
permanenti – hija l-abbiltà li jkollok finanzi suffiċjenti. 
Ħafna drabi, ċittadini minn pajjiżi terzi jkollhom bilfors 
jgħixu f’akkomadazzjoni ma’ persuni oħra, minħabba li 
m’għandhomx biżżejjed riżorsi finanzjarji biex jagħmlu 
tajjeb għall-għoli tal-ħajja f’Malta.

Il-limitu fuq l-ammont ta’ applikazzjonijiet: Hemm 
limitu fuq in-numru ta’ ċittadini minn pajjiżi terzi li jistgħu 
jingħataw l-istatus ta’ residenza għat-tul f’Malta kull 
sena, li jfisser li hemm kompetizzjoni sinifikanti għal 
dawn il-permessi.

Id-diskrezzjoni tal-gvern Malti: Il-gvern Malti għandu 
d-dritt jirrifjuta applikazzjoni għal residenza għat-tul 
mingħajr ma jagħti spjegazzjoni. Għalhekk l-applikanti 

jsibuha diffiċli biex jifhmu għaliex l-applikazzjoni 
tagħhom ġiet irrifjutata u kif jistgħu jtejbu ċ-ċansijiet 
tagħhom fil-futur.

Realtajiet: Diversi ċittadini minn pajjiżi terzi li ilhom jgħixu 
Malta għal aktar minn ħames snin ma jingħatawx dan 
l-istatus meta japplikaw, minkejja li jkunu ilhom mal-
istess impjegatur għal ħames snin (bi dħul regolari), u 
jħallsu t-taxxi u l-bolla.

2.4.1.4 L-eżempju ta’ Demba K., applikant għal 
residenza permanenti f’Malta
F’din is-sezzjoni se nesponu l-każ ta’ Demba, li 
twieled is-Senegal u ilu jgħix Malta għal dawn l-aħħar 
seba’ snin. Is-silta ta’ hawn taħt hija parafrażi mit-
testimonjanza tiegħu stess.

Fl-2016, dħalt f’Malta b’mod irregolari. Minn dakinhar 
’l hawn, ħdimt iebes u qatt ma kelli inċident wieħed mal-
pulizija jew saħansitra ma’ min iħaddimni. Ili naħdem 
mal-impjegatur ta’ bħalissa għal dawn l-aħħar ħames 
snin.

Tlaqt mis-Senegal, jiem biss wara li twieled ibni. 
Ġejt fl-Ewropa bit-tama li nipprovdilu futur aħjar. Ma 
ġerraħtx il-ħsieb li ibni jgħix fl-istess kundizzjonijiet li 
trabbejt fihom jien. It-tfal huma mistennija li jkollhom 
suċċess akbar mill-ġenituri tagħhom, u jien kont 
determinat li naċċerta li ibni jkollu futur aħjar minn 
tiegħi.

Għalhekk, ġejt Malta, u dejjem ħdimt iebes. Qgħadt 
’il bogħod mill-inkwiet, u aċċertajt li jkolli relazzjoni 
tajba ma’ kull min niltaqa’. Tliet ġimgħat ilu qabbadt 
avukat biex jirrappreżentani, minħabba li ridt napplika 
għal status ta’ residenza permanenti. Kont qed 
nittama li finalment ningħaqad ma’ marti u ibni, li ilni 
ma nara seba’ snin.

Ftit wara, xi uffiċjali tal-pulizija ġew fuq il-post tax-
xogħol tiegħi biex jarrestawni quddiem il-kollegi tiegħi 
biex jinterrogawni. Żammewni sakemm ġie l-avukat 

għalija. Kienet sitwazzjoni intimidanti. F’seba’ snin 
sħaħ, il-pulizija qatt ma interrogawni, imma dakinhar 
talbuni biex jaraw il-passaport u l-viża.

L-għada tlaqt minn Malta u ħrabt lejn l-Italja. 
Għadni xxukkjat. L-impjegatur tiegħi jrid jisponsorjani 
u għalhekk għadni nittama.

2.4.1.5 Il-konsegwenzi
L-istorja ta’ Demba tixħet dawl fuq id-diffikultajiet 
fil-kisba ta’ status ta’ residenza legali, anki snin sħaħ 
wara xogħol u kontribuzzjoni lejn is-soċjetà. L-arrest u 
l-interrogazzjoni mill-pulizija ħabta u sabta, minkejja 
li kellu rekord mingħajr tbajja’ u dejjem ħadem, turi 
l-vulnerabbiltà tal-immigranti irregolari f’Malta.

Barra minn hekk, f’seba’ snin il-pulizija qatt ma 
interrogaw lil Demba, imma meta qabbad avukat u 
applika għal residenza permanenti, f’daqqa waħda 
ddeċidew li jinterrogawh. Dawn l-azzjonijiet inftiehmu 
bħala tentattiv ta’ intimidazzjoni – lilu u lil kull immigrant 
ieħor.

Fl-aħħar mill-aħħar, fost l-immigranti f’Malta hemm 
sentimenti profondi ta’ nuqqas ta’ tama u inċertezza 
fil-futur. Dan is-sentiment iggrava fost dawk li raw 
l-arrest ta’ Demba.

2.4.2 L-akkomodazzjoni
2.4.2.1 Ir-rekwiżiti
Rekwiżit ewlieni biex tingħata residenza permanenti 
huwa l-kisba ta’ ċertifikat minn perit iċċertifikat li 
jikkonferma li l-akkomodazzjoni tal-applikant hija 
meqjusa bħala normali għal familja simili f’Malta u li 
tilħaq l-istandards stabbiliti mill-Awtorità tad-Djar 
(jekk jogħġbok irreferi lejn sezzjoni 2.4.1.2).

Il-kisba ta’ ċertifikat bħal dan ifisser li jrid ikollok 
akkomodazzjoni diċenti u stabbli. Madankollu, 
problema urġenti li l-barranin f’Malta qed jaffaċċjaw 
hija l-prevalenza ta’ barranin li kostretti jikru, u 
għalhekk huma suġġetti għal esplojtazzjoni mis-sidien 
tal-proprjetà.

2.4.2.2 L-isfidi
Minħabba l-għażliet limitati tagħhom, ħafna barranin 
f’Malta huma sfurzati li jaċċettaw kundizzjonijiet ta’ kera 
sfavorevoli, bħal prezzijiet eżorbitanti, kundizzjonijiet ta’ 
għajxien ta’ livell baxx, u theddid bla bażi ta’ xejn ta’ 
tkeċċija.

Il-kerrejja barranin jistgħu wkoll jiġu ddiskriminati 
jew jiġu ttrattati inġustament mis-sidien tal-proprjetà 
li jesplojtaw in-nuqqas ta’ protezzjoni legali jew 
l-għarfien tad-drittijiet tagħhom. Il-barrieri tal-lingwa, 
id-differenzi kulturali, u l-biża’ minn riperkussjonijiet 
potenzjali jkabbru iżjed l-iżbilanċ fil-poter, speċjalment 
jekk dawn jiġġieldu għad-drittijiet tagħhom.

Fl-ambitu tar-riċerka tagħna għal dan ir-
rapport, smajna stejjer dwar barranin li tkeċċew mill-
akkomodazzjoni tagħhom minn sidien bla skrupli, 
mingħajr ordni tal-qorti. Meta rrappurtaw lill-pulizija, 
dawn stqarrew li m’hemm xejn x’jistgħu jagħmlu, għax 
din hija kwistjoni ċivili u mhux kriminali. Eżempju tipiku 
jista’ jinqara fuq din il-ħolqa. 

Dan apparti li ħafna drabi tkeċċijiet f’dawn il-
kundizzjonijiet iseħħu wara ċiklu ta’ “bullying”, minħabba 
li ta’ spiss is-sidien ma jiddikjarawx id-djar sekondarji 
tagħhom bħala mikrija – u għalhekk il-kerrejja jkollhom 
iħallsu aktar għal spejjeż marbuta mal-akkomodazzjoni 
bħal ngħidu aħna l-kontijiet tad-dawl u l-ilma.

Dan l-abbuż jamplifika ruħu speċifikament meta 
l-barranin ma jkollhomx dokumenti. Is-sidien, huma 
konxji sew mill-inċertezza tal-istatus legali ta’ kerrejja 
bħal dawn, u għalhekk jieħdu vantaġġ mill-għażliet 
limitati li għandhom il-barranin biex ifittxu rimedju jew 
jiġġieldu għad-drittijiet tagħhom fi ħdan il-qafas legali.

2.4.2.3 Il-konsegwenzi
Dawn l-abbużi mhux biss jiksru d-drittijiet u d-dinjità 
tal-individwi imma wkoll iwasslu għal implikazzjonijiet 
usa’ fuq il-koeżjoni soċjali u l-integrazzjoni. Meta 
l-barranin ikunu suġġetti għal trattament ħażin 
mis-sidien tad-djar, is-sens tagħhom ta’ sigurtà u 

https://lovinmalta.com/gozo/ghanaian-men-return-to-gozitan-home-to-find-their-possessions-in-garbage-bags/
https://lovinmalta.com/gozo/ghanaian-men-return-to-gozitan-home-to-find-their-possessions-in-garbage-bags/

appartenenza f’Malta jiġi mminat.
Għalhekk, l-abbiltà tagħhom biex jipparteċipaw bi 

sħiħ fis-soċjetà, jikkontribwixxu lejn l-ekonomija lokali, 
u jistabbilixxu rabtiet mal-komunitajiet tagħhom tiġi 
mfixkla.

2.4.3 Iċ-ċittadinanza
2.4.3.1 Id-definizzjoni
Iċ-ċittadinanza tirreferi għall-istatus legali ta’ persuna 
bħala membru ta’ pajjiż jew stat partikolari, tagħti lill-
persuna ċerti drittijiet, privileġġi, u protezzjonijiet, kif 
ukoll timponi fuqha ċerti dmirijiet u responsabbiltajiet.

Iċ-ċittadinanza tista’ tagħti firxa ta’ drittijiet u 
benefiċċji, bħad-dritt għall-vot, id-dritt li taħdem u 
tgħix fil-pajjiż, u l-aċċess għal servizzi soċjali u beni 
pubbliċi.

2.4.3.2 Ir-rekwiżiti
Fil-każ ta’ barranin, aħna konxji minn erba’ modi ta’ kif 
tikseb ċittadinanza Maltija. Dawn huma:

Twelid: Meta wieħed mill-ġenituri tal-wild huwa Malti 
(bi twelid, naturalizzazzjoni jew ċittadinanza).

Reġistrazzjoni: Persuna tista’ tikseb iċ-ċittadinanza 
Maltija permezz ta’  reġistrazzjoni jekk taqa’ taħt waħda 
minn dawn il-kategoriji:
• tkun dixxindenta diretta ta’ ċittadin Malti (trid 

jipprova li hija dixxindenta diretta ta’ ċittadin Malti 
f’linja diretta)

• tkun eks ċittadina ta’ Malta (bi twelid, reġistrazzjoni 
jew naturalizzazzjoni),

• tkun konjuġi ta’ ċittadin Malti (wara minimu ta’ 
ħames snin żwieġ, u għadha miżżewġa u tgħix 
miegħu jew magħha fil-waqt tal-applikazzjoni),

• tkun armla ta’ ċittadin Malti (kienet ilha miżżewġa 
ċittadin Malti għall-inqas ħames snin).

Naturalizzazzjoni: Din hija l-mod għall-barranin 
li ilhom jgħixu Malta għall-inqas ħames snin waqt 
l-applikazzjoni tagħhom biex isiru ċittadini Maltin.

Servizz eċċezzjonali b’investiment dirett: Investituri 
jistgħu jsiru ċittadini Maltin wara li jkollhom status ta’ 
residenza għal sena. L-investimenti f’każ bħal dawn 
ivarjaw minn €600,000 sa €750,000. Dan huwa 
l-aktar mod rapidu biex tikseb ċittadinanza Maltija. 
Matul l-ipproċessar tal-applikazzjoni, dawn l-individwi 
mhumiex mitluba jkunu residenti f’Malta.

Id-dokumenti mitluba għall-kisba ta’ ċittadinanza 
f’Malta jvarjaw skont il-kriterji speċifiċi tal-applikazzjoni. 
L-applikant irid jimla l-formola tal-applikazzjoni, iħallas 
il-miżata relevanti, u jipprovdi dokumentazzjoni li 
tappoġġja l-applikazzjoni.

Din id-dokumentazzjoni tista’ tinkludi identifikazzjoni 
maħruġa mill-gvern, ċertifikati tat-twelid, u dokumenti 
li jirrelataw man-nisel tal-applikant, bħalma huma 
ċertifikati tat-twelid u ż-żwieġ tal-ġenituri u n-nanniet, 
jew rekords ta’ addozzjoni.

Barra minn hekk, l-applikant irid ikollu għall-inqas 
żewġ sponsors, wieħed minnhom irid ikun avukat, 
imħallef, Membru tal-Parlament, uffiċjal għoli għall-
infurzar tal-liġi, jew qassis. L-isponsor jista’ jkun 
kwalunkwe ċittadin Malti li ma jaqax taħt waħda mill-
kategoriji msemmija.

2.4.3.3 L-isfidi
Il-kundizzjonijiet biex taċċessa ċittadinanza Maltija bi 
twelid jew reġistrazzjoni huma sempliċi. Jekk xi ħadd 
jista’ jipprovdi prova permezz ta’ dokumentazzjoni, iċ-
ċittadinanza tingħata awtomatikament.

Piż finanzjarju versus saħħa finanzjarja: Iċ-
ċittadinanza permezz ta’ investiment f’Malta tinvolvi 
impenn finanzjarju sinifikanti. L-applikant jintalab 
jagħmel investiment sostanzjali fl-ekonomija Maltija, 
bħal xiri ta’ proprjetà, donazzjoni lil karitajiet, eċċ. Dawn 

ir-rekwiżiti jagħmluha finanzarjament impossibbli lill-
maġġoranza taċ-ċittadini minn pajjiżi terzi.

Integrazzjoni fis-soċjetà versus nuqqas ta’ 
integrazzjoni: L-applikanti għal ċittadinanza 
b’investiment mhumiex mitluba jkunu residenti 
f’Malta matul il-proċess tal-applikazzjoni. Madankollu 
għandhom ċans ogħla li jiksbu ċ-ċittadinanza meta 
mqabbla ma’ dawk li ilhom residenti f’Malta għal 
perjodu estensiv. Dawn tal-aħħar huma familjari aktar 
mal-kultura Maltija u l-istil ta’ ħajja tal-gżira, u integraw 
fis-soċjetà lokali. Dan joħloq sentiment ta’ inġustizzja 
soċjali, għax iħossu li l-investituri jistgħu sempliċiment 
jixtru ċ-ċittadinanza mingħajr ma jintegraw fis-soċjetà 
Maltija bi sħiħ.

Id-diskrezzjoni tal-gvern Malti: Il-gvern Malti jżomm 
is-setgħa tad-diskrezzjoni fl-għoti taċ-ċittadinanza, u 
għandu l-awtorità li jirrifjuta applikazzjonijiet mingħajr 
ma jagħti spjegazzjoni dettaljata. Dan in-nuqqas 
ta’ trasparenza jista’ jkun ta’ sfida għall-applikanti, 
għax jistgħu ma jifhmux ir-raġunijiet wara r-rifjut tal-
applikazzjoni tagħhom.

2.4.3.4 Il-konsegwenzi
Iċ-ċaħda ta’ ċittadinanza Maltija lil ċittadini minn pajjiżi 
terzi tista’ tirriżulta f’firxa ta’ konsegwenzi sinifikanti, li 
tirristrinġi l-aċċess tagħhom għal drittijiet u benefiċċji 
varji. Dawn il-limitazzjonijiet jinkludu n-nuqqas ta’ 
abbiltà li jipparteċipaw f’elezzjonijiet nazzjonali, 
u li jżommu ċerti karigi pubbliċi, kif ukoll jiffaċċjaw 
restrizzjonijiet fuq il-libertà tagħhom li jivvjaġġaw fi 
ħdan l-Unjoni Ewropea.

Barra minn hekk, in-nuqqas ta’ ċittadinanza 
tista’ tissuġġetta lil individwi għal restrizzjonijiet ta’ 
immigrazzjoni, tinħolqilhom diffikultà biex jassiguraw 
impjieg u/jew isegwu opportunitajiet ta’ edukazzjoni. 
Dan itella’ ħitan sinifikanti għall-integrazzjoni sħiħa 
tagħhom fis-soċjetà Maltija u jfixkel l-abbiltà tagħhom 

li jipparteċipaw bi sħiħ f’aspetti soċjali, ekonomiċi, u 
politiċi tal-ħajja komunitarja.

2.4.4 Iż-żwieġ
2.4.4.1 L-eżempju ta’ Fred (alias)
Fred, daħal f’Malta irregolarment aktar minn 15-il 
sena ilu, bena rabta b’saħħitha mal-pajjiż permezz 
taż-żwieġ tiegħu ma’ mara Maltija u l-bini ta’ familja. 
Din l-unjoni pprovdiet lil Fred, li qabel kien persuna li 
qed tfittex ażil, l-opportunità li jesperjenza l-istabbiltà 
u l-benefiċċji ta’ ċittadin legali. Irnexxielu jibni negozju 
u kkontribwixxa b’mod sinifikanti lejn l-ekonomija 
Maltija. Barra minn hekk, investa fi żwieġu u kellu wild 
minn martu.

Madankollu, wara erba’ snin ta’ żwieġ, Fred u 
martu għaddew minn divorzju involontarju, li kellu 
bżonn proċess legali biex jiddetermina l-qsim tal-
assi u d-drittijiet ta’ wildhom. Sfortunatament, dan 
ġara sena qabel Fred kien eliġibbli biex japplika għal 
ċittadinanza Maltija, u fisser li tilef kulma bena.

Ir-rispons mill-awtoritajiet Maltin kien disturbanti. 
L-istatus ta’ residenza ta’ Fred ġiet revokata ħabta u 
sabta, u għalhekk beda jaffaċċja t-theddida imminenti 
ta’ deportazzjoni lejn il-pajjiż ta’ oriġini tiegħu fl-Afrika. 
Minn lejl għal nhar, Fred, minn persuna b’residenza 
għat-tul bi drittijiet sħaħ qaleb għal persuna bla 
dokumenti.

Il-kustodja tal-wild tiegħu ngħatat lill-eks martu, 
l-assi tiegħu ġew iffriżati, u ngħata struzzjonijiet biex 
jirritorna lejn il-pajjiż ta’ oriġini tiegħu. L-awtoritajiet 
dehru jissuġġerixxu li l-preżenza tiegħu f’Malta ma 
għandha ebda sinifikanza mingħajr iż-żwieġ tiegħu.

Essenzjalment, qalu lil Fred li s-sentimenti tiegħu 
lejn wildu mhumiex importanti u li x-xogħol iebes 
tiegħu bħala negozjant sfaxxa fix-xejn. Permezz ta’ 
infurzar bil-liġi, persuna bla dokumenti hija meqjusa 
bħala waħda li ma tħossx, ma tħobbx u ma tibkix.

Minkejja dawn l-isfidi, Fred għaqqad saħħtu u 
r-reżiljenza kollha tiegħu biex jiġġieled u jassigura 

d-dritt tiegħu li jibqa’ Malta. Bħalissa għandu permess 
ta’ residenza ta’ sena li jrid jiġi mġedded kull sena.

2.4.4.2 Il-konsegwenzi
Każijiet bħal ta’ Fred jservu ta’ eżempju li juru 
l-krudeltà tas-sistema legali f’Malta kontra l-barranin, 
partikolarment dawk li qed ifittxu ażil.

It-trattament li ngħata lil wieħed li fforma relazzjoni, 
bena familja, u kkontribwixxa lejn is-soċjetà Maltija 
jqajjem mistoqsijiet dwar il-ġustizzja u l-kompassjoni li 
urew l-awtoritajiet. Esperjenza bħal din iġġorr magħha 
lista ta’ konsegwenzi konsiderevoli. Uħud minnhom 
huma dawn: 

Bidu mill-qiegħ: L-istatus umanitarju li ngħata fil-
wasla tiegħu f’Malta ma jeżistix aktar u għalhekk spiċċa 
bla dokumenti.

Is-sentiment tal-kanċellazzjoni: It-tneħħija ħabta u 
sabta tal-istatus residenzjali permanenti ta’ persuna 
jista’ jiddisturba s-sens ta’ identità, appartenenza, u 
stabbiltà fil-post li darba din il-persuna qieset bħala 
darha. Din toħloq ukoll sfidi prattiċi, bħar-restrizzjoni 
għal aċċess għal drittijiet, benefiċċji, u opportunitajiet 
li qabel setgħet taċċessa.

Riskju ta’ deportazzjoni: Minħabba l-istatus ta’ barrani 
bla dokumenti, jidħol ir-riskju ta’ deportazzjoni, apparti 
l-iżolament soċjali u l-istress emozzjonali.

Ebda rikonoxximent tal-kontribuzzjoni tiegħu lejn 
is-soċjetà Maltija: Importanti li ngħidu li f’dan il-każ 
partikolari, Fred għandu negozju f’Malta u kien ilu 
jmexxi l-kumpanija tiegħu għal snin sħaħ. Barra minn 
hekk, kien membru f’bord ta’ NGO f’Malta, li taħdem 
għal integrazzjoni aktar sħiħa fost il-komunitajiet 
barranin. Skont il-liġi, minħabba t-tneħħija tal-istatus 
ta’ residenza permanenti, huwa tilef id-dritt li jkun 
membru ta’ din l-NGO.

Firda fil-familja: Dan is-sinjur mhux biss huwa missier 
ta’ ċittadin Malti, imma wkoll ta’ persuna oħra residenti 
f’Malta. Il-possibbiltà ta’ deportazzjoni poġġietu f’riskju 
li jkun separat minn uliedu minn ħin għal ieħor.

Minkejja li esponejna għadd ta’ diffikultajiet affaċċjati 
minn barranin legali b’residenza f’Malta, ikun inġust li 
ma nixħtux ftit dawl fuq l-ixkilijiet affaċċjati minn dawk 
li qed ifittxu protezzjoni internazzjonali. Dan minħabba 
li Malta hija ospitant ta’ ammont konsiderevoli ta’ 
barranin li jaqgħu taħt din il-kategorija.

Fis-sezzjoni li jmiss ta’ dan ir-rapport, se niffokaw 
b’mod estensiv fuq l-esperjenzi ta’ persuni li qed ifittxu 
protezzjoni internazzjonali f’Malta. Se neżaminaw 
l-isfidi speċifiċi li jaffaċċjaw waqt li ninkludu l-effettività 
tas-sistema ta’ protezzjoni internazzjonali.

3. Persuni li qed ifittxu protezzjoni     
internazzjonali

3.1 L-ambitu u d-definizzjonijiet

F’din is-sezzjoni, se nesponu speċifikament is-
sitwazzjonijiet ta’ immigranti bi protezzjoni 

internazzjonali.
Ħassejna li huwa neċessarju li nesponu s-sitwazzjoni 

fost ċertu gruppi li qed ifittxu protezzjoni internazzjonali 
minħabba li dawn jirrappreżentaw proporzjon 
konsiderevoli tal-popolazzjoni ta’ immigranti f’Malta.

Għall-għan ta’ dan ir-rapport, il-kategoriji 
msemmija hawn isfel huma definiti hekk:

Persuni li qed ifittxu ażil: Persuni li ħarbu mill-pajjiż 
ta’ oriġini tagħhom biex ifittxu protezzjoni minn 
persekuzzjoni u/jew danni serji f’pajjiż ieħor. Fi kliem 
ieħor, qed ifittxu l-istatus ta’ refuġjati.

Persuni li ġew miċħuda l-ażil: Persuni li applikaw għal 
ażil fi stat li mhux l-istat ta’ oriġini tagħhom, imma ma 
ngħatalhomx.

Protezzjoni sussidjarja: Din hija forma ta’ protezzjoni li 
tingħata lil individwi li ma jikkwalifikawx bħala refuġjati 
imma xorta waħda jiffaċċjaw danni serji jekk jirritornaw 
lejn il-pajjiż ta’ oriġini tagħhom.

3.2 Il-benefiċċji u l-isfidi
Minn naħa waħda, dawk li jingħataw l-istatus ta’ 
refuġjat u protezzjoni sussidjarja jistgħu jgawdu minn 
dawn il-kundizzjonijiet:
• Kisba ta’ permess ta’ residenza f’Malta li jiġġedded 

kull tliet snin bil-libertà ta’ moviment

• Dokument ta’ vjaġġar biex jitilqu u jirritornaw lejn 
Malta mingħajr viża, ħlief meta jkunu f’detenzjoni 
jew f’ħabs

• Aċċess għal impjieg, servizzi soċjali, akkomodazzjoni, 
programmi ta’ integrazzjoni, edukazzjoni, taħriġ, u 
kura medika pprovduta mill-Istat ta’ Malta

• Servizz ta’ saħħa adekwat, speċjalment jekk 
ikkunsidrati bħala persuni vulnerabbli

• Il-membri tal-familja tal-individwi li jingħataw 
protezzjoni sussidjarja f’Malta jkollhom l-istess 
drittijiet u benefiċċji biex iżommu l-unità tal-familja.

Min-naħa l-oħra, importanti li niġbdu l-attenzjoni li 
l-maġġoranza ta’ applikazzjonijiet għal ażil u protezzjoni 
sussidjarja jiġu miċħuda, kif  qed jintwera f’Figura 12.

Ir-rata ta’ Malta li tirrifjuta talbiet għall-ażil żdiedet 
b’aktar minn seba’ darbiet mill-2016

Figura 12: Ir-rata ta’ deċiżjonijiet rigward applikazzjonijiet għal 
ażil

Meta applikazzjonijiet bħal dawn jiġu rrifjutati, 
l-applikanti jsiru barranin irregolari li mistennija jħallu 
l-istat. Jekk ma jitilqux minn jeddhom, jistgħu jkunu 
suġġetti għal deportazzjoni jew forom oħrajn ta’ azzjoni 
ta’ infurzar.

Madankollu, importanti ngħidu li dawn il-persuni 

jiġu sfurzati isibu modi irregolari biex iħallu l-istat u jekk 

jinqabdu jintefgħu f’detenzjoni. Fi kliem ieħor, f’Malta 

qegħdin f’sitwazzjoni irregolari, imma ma jistgħux jitilqu 

minn jeddhom legalment. Sitwazzjonijiet bħal dawn 

joħolqu stress emozzjonali.

Indivdwi li ġew miċħuda minn ażil jew protezzjoni 

sussidjarja għandhom id-dritt jappellaw permezz ta’ 

proċess legali. Jekk jintlaqa’ l-appell, jitħallew jgħixu 

f’Malta għal raġunijiet umanitarji. Madankollu, dawn 

huma eċċezzjonijiet aktar milli r-regola.

Fl-aħħar mill-aħħar, huwa importanti ngħidu li 

individwi li kellhom l-applikazzjonijiet tagħhom għal ażil 

irrifjutati, ħafna drabi jiffaċjaw sfidi sinifikanti f’Malta, 

fosthom restrizzjonijiet fuq is-servizz tas-saħħa, 

servizzi soċjali u servizzi oħrajn.
Eżempju tipiku ta’ stress emozzjonali jinsab fis-

sezzjoni li jmiss, fejn se nesponu l-istorja ta’ żagħżugħa 
li welldet ftit wara li ġiet miċħuda l-ażil f’Malta.

3.3 Is-sitwazzjoni ta’ apolidija
3.3.1 Id-definizzjoni u l-istat fattwali
L-apolidija tirreferi għas-sitwazzjoni li fiha individwu 
mhux rikonoxxut bħala ċittadin minn ebda pajjiż, u 
għalhekk ma jkollu ebda protezzjoni legali u aċċess għal 
drittijiet fundamentali.

Iċ-ċensiment tal-2021 żvela li hemm 171 individwu 
mingħajr stat bħala residenti f’Malta.

3.3.2 Testimonjanzi
Il-Kumitat ta’ Tmexxija, fir-riċerka tiegħu għal dan ir-
rapport iltaqa’ ma’ tliet stejjer li ta’ min jaqsamhom.

3.3.2.1 L-ewwel testimonjanza ta’ apolidija
Omm kellha l-applikazzjoni tagħha għal ażil miċħuda. 
Ftit wara din iċ-ċaħda, welldet.

Snin sħaħ wara li welldet, il-wild tal-omm għadu 
mingħajr ċertifikat tat-twelid u ċittadinanza. Fi kliem 
ieħor, dan il-wild huwa persuna bla stat.

L-omm ma tistax taċċessa l-ambaxxata tal-pajjiż 
ta’ oriġini tagħha (li tinsab l-Italja) biex tiddikjara 
t-twelid, u ma tistax titlaq minn Malta legalment.

Uffiċjalment, il-wild ma jeżistix. Fl-għarfien tagħna, 
ma hemmx liġi fil-leġiżlazzjoni Maltija maħsuba għall-
apolodija ta’ wild.

3.3.2.2 It-tieni testimonjanza ta’ apolodija
Wara li lestiet l-istudji tagħha f’Malta, mara 
żagħżugħa sabet maħbub u żżewġet. Illum, hija 
u żewġha huma ġenituri kburin ta’ żewġt itfal. 
Madankollu, is-sitwazzjoni tagħhom ħadet żvolta 
diffiċli.

Waqt li żewġha ngħata l-iSpecific Residence 
Authorization (SRA), dokument disponibbli għal persuni 
li qed ifittxu ażil li waslu Malta irregolarment qabel 
l-2016 u wrew stabbiltà u impjieg għall-aħħar ħames 
snin, il-mara u wliedha ma ssodisfawx dawn il-kriterji.

Il-fatt li l-mara daħlet Malta permezz ta’ mezzi 
regolari eskluda lilha u lil uliedha mill-SRA li ngħata 
żewġha.

Qabel, il-familja kienet protetta bl-istat ta’ 
Protezzjoni Umanitarja Temporanja (THPn), imma 
sfortunatament il-gvern waqqaf din il-protezzjoni u 
biddilha bl-SRA, li ma tkoprix lill-mara u lil uliedha.

Konsegwentament, dawn sabu ruħhom mingħajr 
dokumentazzjoni valida, u f’riskju ta’ deportazzjoni.

3.3.2.3 L-istorja ta’ Destiny u r-Regolament 
ikkontestat ta’ Dublin
Destiny huwa detentur ta’ dokument tar-residenza tal-
Italja u ilu jaħdem Malta għal dawn l-aħħar ftit snin. 
Waqt li grat għal din l-opportunità biex jaqla’ l-għajxien 
tiegħu, ikollu kostantament iħabbat wiċċu ma’ ġlieda 
biex iżomm l-istatus legali tiegħu f’Malta.

Dan minħabba li d-dokument ta’ permess tar-
residenza nħareġ mill-Italja, fejn fittex l-ażil għall-
ewwel darba. Għalhekk, kultant żmien, ikollu jmur lura 
lejn l-Italja biex iġedded dan id-dokument ta’ identità. 
Dan il-proċess jiswa kemm flus kif ukoll żmien, imma ma 
għandux għażla oħra: jekk ma jġeddidx id-dokument, 
jista’ jiġi ddeportat.

F’Malta, l-impjegatur ta’ Destiny, japprezza  xogħlu, 
imma ma jistax jiddikjarah legalment minħabba 
r-Regolament ta’ Dublin li jorbot lil persuni li qed ifittxu 
ażil mal-pajjiż fit-territorju tal-UE li daħlu fih l-ewwel 
darba. Reviżjoni tal-politika tippermettilu jibqa’ Malta 
mingħajr ma jkollu jġedded id-dokumenti tiegħu kull ftit 
xhur. 

Minkejja dawn l-isfidi, Destiny għadu jittama li 
xi darba jkun jista’ jikseb status aktar permanenti 
f’Malta u sa fl-aħħar ikun jista’ jgħix mingħajr biża’ ta’ 
deportazzjoni.

3.3.3 Analiżi
It-twellid jimplika viżjoni fit-tul għall-ġenitur u l-wild. 
Implikazzjonijiet fit-tul bħal dawn isiru aktar sinifikanti 
għal individwi li jinsabu f’sitwazzjoni irregolari, 
speċjalment jekk ma jistgħux jirregolarizzaw is-
sitwazzjoni tagħhom.

Meta persuna twelled waqt li tinsab f’sitwazzjoni 
irregolari, jista’ jkun hemm impatt fuq iċ-ċirkustanzi 
tagħha u tal-wild. It-twelid ta’ tarbija f’ċirkustanzi bħal 
dawn iżid il-kumplessità tal-pjan fit-tul u l-istatus 
legali tal-ġenitur.

Aktar kemm ikun hemm persuni f’sitwazzjonijiet 
irregolari, aktar il-possibbiltà li din il-popolazzjoni tikber 

permezz ta’ twelid. Barra minn hekk, importanti ngħidu 
li l-liġi internazzjonali tipprojbixxi l-apolodija, minħabba 
li tirrikonoxxi d-dritt fundamentali għal nazzjonalità  u 
identità legali.

Għalhekk, huwa essenzjal għal-leġiżlazzjoni Maltija 
li tinkludi pjanijiet biex tidentifika u tindirizza każijiet 
ta’ apolodija, waqt li tassigura miżuri xierqa jkunu 
fis-seħħ biex jipproteġu d-drittijiet u l-benessri tal-
individwi affettwati, kif ukoll jillimitaw it-tkabbir ta’ 
popolazzjonijiet irregolari.

Ir-Regolament ta’ Dublin huwa daqstant ieħor 
problematiku. Dan ir-regolament issepara membri 
tal-familja u waqqaf familji milli jerġgħu jingħaqdu. 
Barra minn hekk, ifixkel il-possibbiltà ta’ immigranti 
kkwalifikati milli jaċċessaw opportunitajiet ta’ xogħol 
madwar l-Ewropa.

3.4 Il-konsegwenzi
Sitwazzjoni irregolari, sija minħabba rifjut ta’ applikazzjoni 
għal ażil, sija minħabba stat ta’ apolodija, tħalli impatt 
kbir fuq l-individwi. Fost il-konsegwenzi ta’ dan l-impatt 
hemm:

Nuqqas ta’ identità legali: Individwi bla Stat ma 
għandhom ebda identità legali, u għalhekk ikun diffiċli 
jew impossibbli għalihom biex jiksbu passaport, liċenzja 
tas-sewqan, jew dokumenti oħrajn ta’ identifikazzjoni. 
Konsegwenza ta’ dan jista’ jkun diffiċli li jaċċessaw 
servizzi bħal dawk bankarji u ta’ akkomodazzjoni.

Aċċess limitat għal drittijiet umani bażiċi: Individwi li 
ġew miċħuda l-ażil jistgħu possibbilment ikunu miċħuda 
wkoll minn aċċess għal drittijiet umani bażiċi bħall-
edukazzjoni, is-servizz tas-saħħa, is-servizzi soċjali, eċċ.

Ċaqliq ristrett: Dawn l-individwi ma għandhomx 
passaport validu jew dokumenti oħrajn tal-
ivvjaġġar, u dan jista’ jirristrinġihom milli jivvjaġġaw 
internazzjonalment u saħansitra f’pajjiżhom stess.



Vulnerabbiltà għal esplojtazzjoni: Dawn l-individwi 
jistgħu jkunu aktar vulnerabbli għal esplojtazzjoni minn 
impjegaturi, traffikanti u oħrajn li japprofittaw min-
nuqqas tagħhom ta’ status legali.

Ebda sens ta’ appartenenza: Ħafna drabi, iċ-ċaħda ta’ 
dokumenti tal-identità u rikonoxximent tħalli lill-individwi 
kkonċernati b’sentimenti ta’ iżolament, esklużjoni, 
noneżistenza u nuqqas ta’ sens ta’ appartenenza.

Waqt li nirrikonoxxu s-sinifikat tal-isfidi msemmija 
hawnhekk, huwa imperattiv li nindirizzaw it-tħassib 
affaċċjat mill-barranin residenti f’Malta u nipproponu 
rakkomandazzjonijiet li jtejbu l-esperjenza tagħhom u 
jassiguraw proċess ta’ tranżizzjoni b’anqas xkilijiet.

Fis-sezzjoni li jmiss, se nniżlu lista ta’ 
rakkomandazzjonijet immirati biex itaffu l-isfidi 
affaċċjati minn barranin waqt il-proċessi ta’ 
tranżizzjoni jew dokumentazzjoni f’Malta. Dawn ir-
rakkomandazzjonijiet għandhom ukoll l-għan li jrawmu 
ambjent aktar inklussiv f’Malta.

4.1 Introduzzjoni
F’din is-sezzjoni, se nesploraw rakkomandazzjonijiet 
derivati minn immigranti li huma nfushom iltaqgħu 
mal-isfidi assoċjati mad-dokumentazzjoni. Dawn ir-
rakkomandazzjonijiet għandhom importanza sinifikanti, 
mhux biss għall-immigranti infushom imma wkoll għas-
soċjetà Maltija.

Fil-fatt meta nisimgħu b’attenzjoni u nindirizzaw 
il-problemi u l-bżonnijiet espressi mill-immigranti, il-
benessri tagħhom jista’ jitjieb, id-drittijiet tagħhom 
jistgħu jiġu appoġġjati, u tista’ tiġi mrawma soċjetà 
aktar inklussiva u ġusta.

Permezz ta’ rikonoxximent u twettiq ta’ dawn 
ir-rakkomandazzjonijiet, il-korpi li jfasslu l-politika, 
l-awtoritajiet, u l-partijiet ikkonċernati relevanti 
jistgħu jwittu t-triq għal sistemi aktar effiċjenti u ġusti 
li jippromwovu l-benessri u l-integrazzjoni ta’ ċittadini 
minn pajjiżi terzi f’Malta.

Huwa evidenti, li jekk jitwettqu r-rakkomandazzjonijiet 
imsemmija hawnhekk ikunu ta’ benefiċċju għal 
persuni minn pajjiżi terzi. Madankollu, huwa kruċjali 
li nenfasizzaw il-punt li dawn is-suġġerimenti huma 
wkoll ta’ benefiċċju għas-soċjetà sħiħa Maltija.

4.2 Programmi ta’ regolarizzazzjoni
It-twaqqif ta’ proċess simplifikat u aċċessibbli għal 
regolarizzazzjoni ta’ immigranti mingħajr dokumenti 
huwa tal-akbar importanza u ċertament ta’ benefiċċju 
– kemm għall-istess immigranti mingħajr dokumenti kif 
ukoll għas-soċjeta Maltija kollha kemm hi, u dan għal 
diversi raġunijiet.

Fuq naħa waħda, huwa ċar li l-immigranti mingħajr 
dokumenti huma diġà preżenti fis-soċjetà u s-soċjeta 

Maltija hija konxja mill-kontribuzzjoni tagħhom 
lejn il-komunità, l-ekonomija, u saħansitra aspetti 
soċjokulturali. L-opportunità biex jirregolarizzaw 
l-istatus tagħhom tippermettilhom jipparteċipaw 
bi sħiħ fis-soċjetà, jaċċessaw servizzi essenzjali, u 
jikkontribwixxu legalment u fil-miftuħ.

Min-naħa l-oħra, l-immigranti jemmnu li permezz 
tar-regolarizzazzjoni tagħhom, is-soċjetà Maltija 
tgawdi b’mod sinifikanti.

Meta individwi jkollhom l-opportunità li jiksbu 
status legali, hemm aktar possibbiltà li jinvestu fil-
komunitajiet tagħhom, jikkontribwixxu lejn l-ekonomija 
lokali, u jinvolvu ruħhom f’interazzjonijiet soċjali pożittivi. 
Dan iwassal għat-tisħiħ tal-komunitajiet u l-armonija 
soċjali.

Flimkien ma’ dan kollu, permezz tar-regolarizzazzjoni 
tal-istatus ta’ immigranti bla dokumenti jistgħu jiġu 
indirizzati lakuni fis-suq tax-xogħol u f’ħiliet partikolari. 
Ħafna immigranti bla dokumenti għandhom ħiliet u 
esperjenza ta’ xogħol siewja imma jistgħu jaffaċċjaw 
ħitan minħabba l-istatus legali tagħhom. Meta 
r-regolarizzazzjoni tal-istatus tagħhom tkun possibbli, 
is-soċjetà Maltija tista’ tutilizza l-firxa ta’ talenti 
tagħhom, u b’hekk issaħħaħ it-tkabbir ekonomiku u 
l-produttività.

Fl-aħħar mill-aħħar, it-twaqqif ta’ proċess għal 
regolarizzazzjoni jwassal messaġġ ta’ ġustizzja u 
kompassjoni. Dan il-proċess jirrikonoxxi d-drittijiet 
umani u d-dinjità tal-immigranti bla dokumenti. Fl-
istess ħin, jallinja mal-prinċipji ta’ ugwaljanza u ġustizzja 
soċjali, waqt li joħloq soċjetà aktar umana u inklussiva.

4. Ir-rakkomandazzjonijiet

4.3 Promozzjoni ta’ bidliet fil-politika
Permezz ta’ promozzjoni ta’ bidliet fil-politika, l-uffiċjali 
eletti, l-attivisti, u dawk li jfasslu l-liġijiet jistgħu joħolqu 
għarfien dwar il-kwistjonijiet eżistenti, u  jmexxu ’l 
quddiem  ir-riformi neċessarji biex joħolqu sistema 
aktar inklussiva u effettiva.

Il-promozzjoni ta’ bidliet tista’ tixħet dawl fuq l-isfidi 
speċifiċi affaċċjati minn individwi fil-proċess ta’ kisba 
ta’ dokumentazzjoni, bħal proċessi twal, aċċess limitat 
għal informazzjoni, jew riżorsi inadekwati. Permezz ta’ 
dawl fuq dawn il-kwistjonijiet, ir-rappreżentanza tista’ 
tiġbed l-attenzjoni ta’ dawk li jfasslu l-politika, waqt li 
jħeġġuhom biex iwettqu r-riformi neċessarji.

Barra minn hekk, il-promozzjoni għal bidliet fil-
politika tista’ tippromwovi d-drittijiet tal-indvidwi u 
tassigura li leħinhom jinstema’ fil-proċess ta’ teħid 
tad-deċiżjonijiet. Tista’ tagħti s-setgħa lil komunitajiet 
affettwati biex jaqsmu l-esperjenzi, it-tħassib, u 
r-rakkomandazzjonijiet, u b’hekk jitrawwem approċċ 
parteċipatorju fl-iżvilupp tal-politika. Dan, min-
naħa tiegħu, jista’ jwassal għal politiki li jindirizzaw 
il-bżonnijiet u l-aspirazzjonijiet tan-nies affettwati 
bi sfida għal kisba ta’ dokumentazzjoni b’mod aktar 
risponsiv u effettiv.

Flimkien ma’ dan kollu, it-titjib ta’ politiki u proċeduri 
marbuta ma’ sfidi ta’ dokumentazzjoni jistgħu fl-
aħħar mill-aħħar jattiraw immigranti b’ħiliet siewja, 
investituri, u negozji, li jkomplu jikkontribwixxu għal 
tkabbir ekonomiku u żvilupp. Dan ikun il-pedament 
ta’ soċjetà li fiha l-individwi kollha jħossuhom siewja u 
inklużi.

Finalment, promozzjoni għal bidliet fil-politika 
tallinja mal-impenn ta’ Malta lejn l-istandards u 
l-konvenzjonijiet tad-drittijiet umani internazzjonali. Il-
promozzjoni għal bidliet tesponi wkoll id-dedikazzjoni 
ta’ Malta lejn it-twettiq tal-obbligazzjonijiet tagħha u 
l-promozzjoni tal-ugwaljanza, in-nondiskriminazzjoni, u 
l-protezzjoni tad-drittijiet umani.

4.4 Estensjoni tal-perjodu ta’ konċessjoni minn 
għaxart ijiem
Il-Kumitat tat-Tmexxija jirrakkomanda reviżjoni tal-
perjodu ta’ konċessjoni ta’ għaxart ijiem f’każ ta’ bidla 
tax-xogħol jew tal-impjegatur. Ħafna ċittadini minn 
pajjiżi terzi kienu suġġetti għal gradi varji ta’ abbuż 
minħabba l-qosor ta’ dan il-perjodu ta’ konċessjoni, 
u sabuha wisq diffiċli biex jassiguraw impjieg ġdid 
f’għaxart ijiem. Estensjoni tal-perjodu ta’ konċessjoni 
għal ċittadini minn pajjiżi terzi biex isibu xogħol ġdid 
f’Malta jista’ jipprovdi diversi benefiċċji kemm għall-
ħaddiema kif ukoll għall-pajjiż innifsu.

Għall-ħaddiema minn pajjiżi terzi, perjodu ta’ 
konċessjoni itwal jista’ jipprovdilhom aktar żmien 
biex ifittxu għal opportunitajiet ta’ xogħol addattat 
għalihom. Dan inaqqas il-pressjoni u l-istress assoċjati 
mat-tfittxija għal xogħol ġdid f’perjodu limitat, 
jippermettilhom jesploraw firxa usa’ ta’ għażliet, 
u li jikkunsidraw industriji differenti, waqt li jieħdu 
deċiżjonijiet informati fuq it-triq li jrid jieħdu għall-
karriera tagħhom.

Estensjoni tipprovdi wkoll lil dawn il-ħaddiema 
opportunità biex jakkwsitaw ħiliet ġodda jew li jsegwu 
programmi ta’ taħriġ li jistgħu jtejbu l-impjegabbiltà 
tagħhom – u fl-aħħar mill-aħħar jiżdiedu 
l-opportunitajiet biex jassiguraw impjieg stabbli u 
sostenibbli.

Barra minn hekk, estensjoni tal-perjodu tista’ 
tħalli effetti ekonomiċi pożittivi għal Malta. Bil-għoti 
ta’ perjodu itwal għal ċittadini minn pajjiżi terzi biex 
jassiguraw impjieg, tiżdied il-possibbiltà li jsibu xogħlijiet 
stabbli u sostenibbli.

Għalhekk, dan kollu, jista’ jwassal għal żieda fis-
sodisfazzjoni tax-xogħol u l-produttività, li huwa ta’ 
benefiċċju kemm għall-ħaddiema kif ukoll l-ekonomija 
Maltija. Dan inaqqas ukoll ir-riskju ta’ individwi li 
jkunu mbuttati f’xogħol informali jew esplojtattiv, u 
għalhekk irawwem prattiki ta’ xogħol ġust u jassigura li 
l-ħaddiema huma protetti adekwatament.

Finalment, iż-żieda tal-perjodu ta’ konċessjoni 
minn għaxart ijiem jgħin inaqqas il-pressjoni fuq 
l-impjegaturi biex japplikaw għal permess tax-xogħol 
għal persunal ġdid.

4.5 L-akkomodazzjoni
Huwa essenzjali li jingħaqdu l-isforzi biex jiġu mtejba 
l-proċessi ta’ dokumentazzjoni b’miżuri robusti bil-mira 
li jipproteġu lill-kerrejja u joħolqu kuxjenza. Tisħiħ tad-
drittijiet tal-kerrejja, espansjoni ta’ rimedji legali biex 
isewwu inġustizzji, u edukazzjoni tal-barranin dwar id-
drittijiet tagħhom bħala kerrejja huma vitali fil-ġlieda 
kontra abbuż mis-sidien u t-trawwim ta’ ambjent 
ta’ għajxien aktar ġust u rispettabbli għar-residenti 
barranin kollha f’Malta.

Permezz ta’ titjib tat-trasparenza u l-aċċessibbiltà 
tal-proċess ta’ dokumentazzjoni u t-twettiq ta’ miżuri 
wiesgħa biex jipproteġu lill-kerrejja, ir-riskju ta’ abbuż 
u esplojtazzjoni mis-sidien jista’ jitnaqqas b’mod 
sinifikanti. Għalhekk, dan jikkontribwixxi għall-iżvilupp 
ta’ suq tal-kiri li huwa ġust, inklussiv, u li jirrispetta 
d-drittijiet u d-dinjità tar-residenti kollha, irrelevanti 
min-nazzjonalità jew l-istatus legali tagħhom.

4.6 Osserva, impedixxi u aħseb għall-apolodija
L-impenn ta’ Malta biex timpedixxi u tnaqqas l-apolodija 
huwa rinforzat permezz tal-aderenza tagħha lejn in-
normi tad-drittijiet umani internazzjonali, kif imsemmi 
fil-Konvenzjoni dwar l-Istatus ta’ Persuni Apolidi u 
l-Konvenzjoni dwar it-Tnaqqis tal-Apolodija tal-1961.

Permezz tat-twettiq ta’ mekkaniżmi effettivi li 
jiskopru l-apolodija, Malta tista’ tkun proattiva fl-
identifikazzjoni ta’ indvidwi li jistgħu jkunu f’riskju ta’ 
apolodija u tieħu l-miżuri neċessarji biex timpedixxiha. 
Miżuri bħal dawn huma importanti għax l-apolodija 
tista’ toħloq popolazzjoni emarġinata u bla drittijiet, 
li tista’ tkun suxxettibbli għal esplojatazzjoni, 
radikalizzazzjoni, u taqlib soċjali.

Permezz ta’ mekkaniżmi li jidentifikaw u jindirizzaw 
l-apolodija, Malta tnaqqas dawn ir-riskji, u għalhekk 
trawwem soċjetà f’armonija fejn mhux biss id-drittijiet 
ta’ kull persuna huma protetti, imma kull individwu 
għandu opportunitajiet indaqs biex jikkontribwixxi lejn 
is-soċjetà.

4.7 L-edukazzjoni pubblika, il-ħidma biex jintlaħqu 
n-nies u l-ħolqien ta’ kuxjenza
L-edukazzjoni pubblika, il-ħidma biex jintlaħqu n-nies 
u l-ħolqien ta’ kuxjenza huma elementi kruċjali biex 
jitjieb il-proċess ta’ dokumentazzjoni għall-komunitajiet 
barranin f’Malta. L-ewwel nett, il-ħolqien ta’ kuxjenza 
fost il-pubbliku Malti dwar l-isfidi u l-esperjenzi tal-
immigranti rigward id-dokumentazzjoni jgħinu jibnu 
soċjetà aktar inklussiva.

Barra minn hekk, il-ħolqien ta’ kuxjenza fost il-
pubbliku Malti u l-immigranti joħloq ambjent aktar 
amikevoli għall-komunitajiet ta’ barranin. Fl-istess 
ħin, joħloq djalogu, rispett reċiproku u koeżjoni soċjali 
aħjar, waqt li jikkontribwixxi għat-tneħħija ta’ sterjotipi 
u preġudizzji li jistgħu jinħolqu minħabba nuqqas ta’ 
għarfien.

Flimkien ma’ dan kollu, inizjattivi edukattivi mmirati 
lejn l-immigranti nfushom għandhom irwol ċentrali 
fit-tisħiħ permezz ta’ għarfien dwar id-drittijiet 
u r-responsabiltajiet tagħhom, u l-proċessi ta’ 
dokumentazzjoni disponibbli għalihom.

Il-barranin jistgħu ma jkunux konxji tar-rekwiżiti 
legali jew ir-riżorsi disponibbli, li jwassal għal 
diffikultajiet fil-kisba ta’ dokumentazzjoni xierqa. 
Permezz ta’ informazzjoni ċara u aċċessibbli, 
l-immigranti jistgħu jifhmu s-sistema b’mod aktar 
effettiv u jieħdu deċiżjonijiet informati rigward l-istats 
ta’ dokumentazzjoni tagħhom.

Finalment, l-edukazzjoni pubblika u l-kampanji 
biex jintlaħqu n-nies jiffaċilitaw kooperazzjoni 
u kollaborazzjoni akbar bejn il-komunitajiet tal-
immigranti u l-awtoritajiet  relevanti. It-trawwim 



ta’ fiduċja u l-fehim reċiproku bejn l-immigranti u 
l-istituzzjonijiet governattivi huwa essenzjali.

Il-fiduċja tgħin tassigura li l-proċess ta’ 
dokumentazzjoni ikun ġust, trasparenti u inklussiv. Din 
tinkoraġġixxi lill-immigranti biex jinvolvu ruħhom b’mod 
attiv fil-proċess u jikkontribwixxu lejn l-integrazzjoni 
tagħhom stess fi ħdan is-soċjetà Maltija.

4.8 Aktar trasparenza
Fil-paġni ta’ qabel, stabbilixxejna li minkejja li persuna 
tista’ tipprovdi d-dokumenti kollha neċessarji biex 
tikseb residenza permanenti jew iċ-ċittadinanza 
Maltija, id-deċiżjoni finali tibqa’ fid-diskrezzjoni tal-
ministru relevanti – li mhuwiex obbligat li jipprovdi 
ġustifikazzjoni f’każ ta’ ċaħda. Il-komunità ta’ barranin 
tqis din id-diskrezzjoni bħala nuqqas ta’ trasparenza.

Għalhekk, ir-rakkomandazzjoni tagħna hija li l-gvern 
Malti ikun aktar trasparenti mal-barranin dwar il-
proċessi ta’ dokumentazzjoni, għal diversi raġunijiet. 
L-ewwel nett, it-trasparenza trawwem fiduċja u 
kunfidenza bejn ir-residenti barranin u l-entitajiet 
governattivi.

Tabilħaqq, meta l-proċess ta’ dokumentazzjoni 
huwa ċar, aċċessibbli, u trasparenti, dan inaqqas 
l-inċertezza u l-ansjetà għall-barranin, jippermettilhom 
fehim aħjar tad-drittijiet u l-obbligazzjonjiet tagħhom, 
u l-passi li jridu jieħdu biex jiksbu d-dokumentazzjoni 
neċessarja.

Barra minn hekk, proċess ta’ dokumentazzjoni 
trasparenti jikkontribwixxi għal amministrazzjoni 
effiċjenti u effettiva, u għalhek jitnaqqas id-dewmien 
għalxejn u l-piżijiet amministrattivi. Dan jgħin jimpedixxi 
teħid tad-deċiżjonijiet arbitrarji u prattiki diskriminatorji.

Fl-aħħar mill-aħħar, it-trasparenza fil-proċessi 
tad-dokumentazzjoni tallinja ruħha mal-prinċipji ta’ 
governanza tajba, u r-rispett għad-drittijiet umani. Fl-
istess ħin iżżomm il-prinċipji ta’ ġustizzja, ugwaljanza, 
u nondiskriminazzjoni, u tassigura li l-individwi, fl-
interazzjonijiet tagħhom mal-gvern jiġu ttrattati 
ġustament u ugwalment.

4.9 L-istandardizzazzjoni
L-istandardizzazzjoni għandha rwol kruċjali fil-proċess 
tad-dokumentazzjoni billi tassigura konsistenza, 
trasparenza, u affidabbiltà. Nirrakkomandaw 
l-istandardizzazzjoni tal-proċess għax waqt il-proċess 
ta’ dokumentazzjoni, l-indvidwi barranin jirċievu 
informazzjoni kunfliġġenti minn Identity Malta.

L-istandardizzazzjoni tal-proċess tad-
dokumentazzjoni jimminimizza l-potenzjal ta’ 
diskrepanzi jew inkonsistenzi fl-informazzjoni mogħtija 
lill-individwi. Din tippromwovi l-ġustizzja u t-trattament 
ugwali lill-applikanti kollha, irrelevanti mill-isfond u 
ċ-ċirkostanzi tagħhom, waqt li ttejjeb il-kredibbiltà u 
l-effiċjenza tas-sistema.

Barra minn hekk, meta jkun hemm proċedura ta’ 
standardizzazzjoni għall-kisba ta’ dokumentazzjoni, 
l-indivdwi jifhmu aħjar x’inhu mistenni minnhom 
waqt il-proċess ta’ dokumentazjoni. Dan inaqqas 
il-probabbiltà ta’ nuqqas ta’ ftehim jew li tingħata 
informazzjoni inkorretta.

Finalment, l-istandardizzazzjoni tippermetti 
koordinazzjoni u allokazzjoni aħjar tar-riżorsi. 
Tippermetti wkoll lill-awtoritajiet responsabbli mid-
dokumentazzjoni, bħal Identity Malta, biex tipprovdi 
taħriġ u appoġġ adekwat lill-persunal tagħha.

Fi kliem ieħor, permezz ta’ dan, il-persunal ikollu 
l-għarfien espert neċessarju biex jgħin lill-individwi 
b’mod preċiż u konsistenti, inkluż  permezz tas-servizz  
tal-klijenti.

4.10 Ir-riunifikazzjoni tal-familja għar-refuġjati
Ir-Regolament ta’ Dublin li jirregola r-responsabbiltà 
għall-eżaminazzjoni tat-talbiet għall-ażil fl-Unjoni 
Ewropea, kien fil-mira ta’ dibattitu u sejħiet għal 
reviżjoni. Aspett ewlieni li jimmerita rikonsiderazzjoni 
huwa r-restrizzjoni fuq l-abbiltà tar-refuġjati milli jimxu 

minn pajjiż tal-UE għal ieħor, fejn għandhom rabtiet 
familjari u prospetti ta’ xogħol aħjar.

Il-permess għal refuġjati biex jeżerċitaw aktar 
mobbiltà madwar pajjiżi differenti jista’ jwassal għal 
benefiċċji sinifikanti kemm għar-refuġjati kif ukoll għall-
istati. L-ewwel nett, reviżjoni tar-Regolament ta’ Dublin 
biex tiffaċilita riunifikazzjoni tal-familja tkun qed tħares 
id-dritt uman fundamentali li jkollok familja.

Għar-refuġjati, l-abbiltà li jerġgħu jingħaqdu ma’ membri tal-
familja tagħhom f’pajjiż ieħor jipprovdi sens ta’ sigurtà, appoġġ 
emozzjonali, u ċans aħjar biex jerġgħu jibnu ħajjithom mill-ġdid. 
Dan kollu jtaffi l-piż psikoloġiku ta’ separazzjoni u jippromwovi 
l-koeżjoni soċjali fi ħdan il-familji.

Barra minn hekk, li pajjiż jippermetti lir-refuġjati 
biex jiċċaqalqu lejn pajjiżi bi prospetti ta’ xogħol aħjar 
jippermettilhom jikkontribwixxu lejn is-suq tax-xogħol 
u s-soċjetà b’mod aktar effettiv. Ħafna refuġjati 
għandhom ħiliet, kwalifikazzjonijiet, u esperjenzi siewja 
li l-pajjiżi ospitanti jistgħu jibbenefikaw minnhom.

Permezz tal-għoti ta’ libertà biex ifittxu impjieg 
f’pajjiżi fejn il-ħiliet tagħhom huma mfittxija, is-suq 
tax-xogħol jista’ jistagħna, il-lakuni fil-ħiliet jistgħu 
jiġu indirizzati, u jista’ jitrawwem it-tkabbir ekonomiku. 
Dan iwassal għal anqas dipendenza fuq is-sistemi 
tas-servizzi soċjali u popolazzjoni ta’ refuġjati aktar 
awtosuffiċjenti.

Flimkien ma’ dan kollu, aktar mobbiltà għar-
refuġjati tista’ tippromwovi distribuzzjoni ekwitabbli ta’ 
persuni li qed ifittxu ażil fl-UE. Is-sistema ta’ bħalissa 
tpoġġi piż disproporzjonat fuq ċerti Stati Membri, 
u twassal għal ċentri ta’ akkoljenza ffullati żżejjed u 
tensjoni fuq ir-riżorsi.

Il-permess għal refuġjati biex jimxu lejn pajjiżi fejn 
għandhom rabtiet familjari jew prospetti ta’ xogħol 
aħjar jista’ jaqsam  ir-responsabbiltà tal-pajjiżi b’mod 
aktar bilanċjat, u jassigura qsim aktar ġust  tal-isfidi 
assoċjati mal-akkomodazzjoni  tar-refuġjati.

Fi ftit kliem ta’ konklużjoni, dan ir-rapport wera li 
l-proċessi tad-dokumentazzjoni f’Malta jistgħu joħolqu 
jew opportunitajiet jew xkilijiet għall-immigranti.

Minn perspettiva waħda, id-dokumentazzjoni tal-
identità korretta tista’ twassal għal vantaġġi bħal:
1. L-abbiltà għall-immmigranti biex ikunu residenti legali 

u jaħdmu legalment fil-pajjiż ospitant tagħhom. Dan 
jippermettilhom jaċċessaw opportunitajiet ta’ impjieg, 
akkomodazzjoni sikura, u jistabbilixi sens ta’ stabbiltà.

2. Aċċess għal servizzi essenzjali bħas-servizz tas-saħħa, 
l-edukazzjoni, u benefiċċji tas-servizzi soċjali, li huma 
kruċjali għall-benessri u l-integrazzjoni tagħhom fis-
soċjetà.

3. Sens ta’ sigurtà u protezzjoni. L-immigranti bi status 
legali huma anqas vulnerabbli għal esplojtazzjoni, 
minħabba li għandhom drittijiet legali u jistgħu 
jirrikorru legalment jekk jinkisru d-drittijiet tagħhom.

4. Il-possibbiltà biex jiddefendu d-drittijiet ta’ xogħol 
tagħhom, jaqilgħu pagi ġusti, u jkollhom aċċess għal 
mezzi legali għal soluzzjoni ta’ tilwim. Dan itejjeb is-
sigurtà totali tagħhom u jnaqqas is-suxxettibbiltà 
għal abbuż, diskriminazzjoni, jew detenzjoni arbitrarja.

5. L-abbiltà biex jiċċaqalqu b’mod liberu fil-pajjiż u 
potenzjament internazzjonalment, il-possibbiltà ta’ 
riunifikazzjoni tal-familja u l-abbiltà li jżuri l-pajjiżi ta’ 
oriġini tagħhom.

Minn perspettiva oħra, in-nuqqas ta’ dokumentazzjoni 
tal-identità xierqa tiskatta ġabra ta’ ostakli, fosthom:
1. Mingħajr dokumentazzjoni valida, l-immigranti jgħixu 

f’biża’ kontinwu li jiġu skopruti mill-awtoritajiet tal-
immigrazzjoni u jiffaċċjaw ir-riskju ta’ detenzjoni u 
deportazzjoni. Dan il-biża’ minn detenzjoni u tkeċċija 

sfurzata tirrestrinġi l-libertà ta’ moviment u twassal 
għal stat kostanti ta’ ansjetà u insikurezza.

2. L-immigranti mingħajr id-dokumentazzjoni 
korretta jistgħu wkoll jibżgħu milli jfittxu għajnuna 
jew jirrapportaw kriminalità minħabba l-biża’ ta’ 
detenzjoni, deportazzjoni, jew li jiġu kkastigati. Dan 
jista’ jwassal għal iżolament soċjali u esklużjoni mill-
ħajja komunitarja.

3. Mingħajr id-dokumentazzjoni, l-immigranti jaffaċċjaw 
ħitan kbar fl-aċċess ta’ servizzi u drittijiet bażiċi. Jistgħu 
jiġu miċħuda mis-servizz tas-saħħa, l-edukazzjoni, 
u l-benefiċċji tas-servizzi soċjali, u għalhekk ikunu 
suġġetti għal sitwazzjonijiet ta’ vulnerabbiltà u 
prekarjetà.

4. In-nuqqas ta’ dokumentazzjoni korretta tista’ wkoll 
ixxekkel il-prospetti ta’ xogħol għall-immigranti. Ħafna 
impjegaturi jitolbu permessi tax-xogħol validi jew 
status legali, u immigranti mingħajr dokumenti jsibuha 
diffiċli biex jikbsu impjieg formali. Għalhekk, ħafna 
drabi jiġu mbuttati lejn suq tax-xogħol informali, fejn 
huma esposti għal kundizzjonijiet tax-xogħol ħżiena u 
esplojtazzjoni, pagi baxxi, u n-nuqqas ta’ protezzjoni 
tal-impjieg.

5. Immigranti mingħajr dokumenti jistgħu jaffaċċjaw 
sfidi biex jistabbilixxu l-identità tagħhom u 
jivverfikaw il-kwalifikazzjonijiet tagħhom. Mingħajr 
dokumenti uffiċjali, jistgħu jaffaċċjaw xkilijiet fil-
kisba ta’ rikonoxximent tal-kredenzjali edukattivi jew 
kwalifikazzjonijiet professjonali tagħhom, li jillimitaw 
l-opportunitajiet tagħhom biex javvanzaw fil-karriera 
tagħhom.

Il-ħolqien ta’ proċess effiċjenti u aċċessibbli għal 
immigranti mingħajr dokumenti biex jirregolarizzaw 



l-istatus tagħhom huwa kruċjali u ta’ vantaġġ kemm 
għalihom infushom kif ukoll għas-soċjetà Maltija kollha.

Irrelevanti mill-istatus ta’ dokumentazzjoni tagħhom, 
ċittadini minn pajjiżi terzi residenti de facto f’Malta huma 
diġà parti mis-soċjetà u bla dubju jikkontribwixxu għat-
tkabbir tal-ekonomija Maltija, u l-popolarità ta’ aspetti 
soċjokulturali Maltin.

Permezz ta’ ħolqien ta’ aċċess effiċjenti, trasparenti 
u standardizzat għal status ta’ residenza fit-tul, 
ċittadinanza u/jew legalizzazzjoni tal-istatus tagħhom, 
dawn iċ-ċittadini jkunu jistgħu jipparteċipaw bi sħiħ fis-
soċjetà, jaċċessaw servizzi essenzjali, u jikkontribwixxu fil-
miftuħ u legalment.

Tabilħaqq, il-komunitajiet ta’ immigranti mingħajr 
id-dokumentazzjoni jemmnu li r-regolarizzazzjoni tal-
istatus tagħhom jista’ jwassal għal benefiċċji sostanzjali 
lis-soċjetà Maltija. Meta individwi jkollhom status legali, 
tikber il-possibbiltà li jinvestu fil-komunitajiet u jinvolvu 
ruħhom f’interazzjonijiet soċjali pożittivi. Dan isaħħaħ ir-
rabtiet komunitarji u jippromwovi armonija soċjali.

Faċilitazzjoni tal-proċess tad-dokumentazzjoni jista’ 
wkoll jgħin jindirizza l-bżonnijiet tas-suq tax-xogħol u jimla 
lakuni fil-ħiliet. Fil-fatt, ħafna barranin residenti f’Malta 
għandhom ħiliet u esperjenza tax-xogħol siewja, imma 
ħafna drabi l-isfidi li jaffaċċjaw minħabba proċessi tad-
dokumentazzjoni diffiċli u mhux trasparenti jagħlqulhom 
il-bieb għal dawn l-opportunitajiet. Dan ixekkel ukoll il-
kapaċità ta’ tkabbir ta’ Malta.

Permezz tat-tnaqqis – jekk mhux l-eliminazzjoni ta’ 
dawn l-isfidi – Malta tista’ tutilizza u tibbenifika mit-talenti 
tal-immigranti, li jwassal għal aktar tkabbir ekonomiku, u 
produttività akbar kif ukoll kwalità ta’ ħajja aħjar.

It-tħaddin u t-twettiq tar-rakkomandazzjonijiet 
esposti f’dan ir-rapport jistgħu jsaħħu lil Malta fil-
ħolqien ta’ soċjetà aktar inklussiva, li tipproteġi d-drittijiet 
fundamentali, u li trawwem tkabbir ekonomiku, waqt li 
żżomm l-impenn tagħha lejn l-istandards ta’ drittijiet 
umani internazzjonali.

Is-Sorsi

• https://embassies.net/malta-embassy 
• https://www.identitymalta.com/ 
• https://nso.gov.mt/  
• https://www.macrotrends.net/ 
• https://ec.europa.eu/ 
• https://www.unhcr.org/mt 
• https://asylumineurope.org/ 
• https://www.maltatoday.com.mt/news/

